
Diyos na Ama: Ako, ang iyong minamahal na Ama, sa wakas 

ay nagtakda na ng araw para sa Babala. Ako lang ang 

nakakaalam ng petsa nito.  
Lunes,  Ika- 1 ng Abril, 2013 sa 05:22 ng Hapon  
 

Pinakamamahal kong anak, Ang Mga Sakripisyong ginawa Ko, ang iyong minamahal na Ama, para sa 
sangkatauhan, ay malapit nang magtapos.  

Lahat ng paraan ay nagawa na alang-alang sa Aking mga anak na Buong Wagas Kong Minamahal, para 
iligtas sila sa kasamaan ng kasalanan.  Sa mga panahong ito, ang pinakahuling laban para iligtas ang 
lahat Kong mga anak na kabilang sa bawat pananalig at lahi, ay nasa mga huling yugto na.  

Sino sa inyo ang maninindigan para sa Katotohanan, na kaytagal nang naibigay sa inyo?  Sino sa inyo 
ang tatanggap sa Aking Banal na Salita kung paanong ito’y inihahayag sa inyo sa Aking Aklat ng 
Katotohan ngayon?  Kayong mga naninigaw sa Aking propeta, patatahimikin kayo upang marinig ng 
Aking mga anak ang matamis na Tinig ng Aking minamahal na Anak, habang inaakit nito ang mga 
kaluluwa tungo sa ligtas na kanlungan, upang  ihanda sila para sa Bagong Paraiso sa lupa.   

Nananawagan ako sa lahat Kong mga anak, ang malalakas, ang mahihina, ang mga walang-laban, ang 
mga walang-alam at ang mga puno ng kayabangan, na ang akala nila’y alam nila ang Katotohanan ng 
mga propesiyang ipinangako Ko sa loob ng mga siglo, tumugon kayo sa panawagang ito na 
nagmumula sa Aking Kaharian sa Langit. 

Ako, ang inyong minamahal na Ama, sa wakas ay nakapagtakda na ng araw para sa Babala.  Ako 
lamang ang nakakaalam sa petsang ito.  Ako lamang ang nakakaalam sa petsa ng Dakilang Araw ng 
pagbalik ng Aking Anak para angkinin ang Kahariang ipinangako Ko sa Kanya. 

Ang araw ng Babala, na ibinibigay sa inyo bilang isang dakilang Regalo, ay maghahati sa sangkatauhan 
sa dalawang hati.  Ang unang hati ay tatanggap sa dakilang Awa ng aking Anak.  Ang ikalawa ay tatago 
at tatakbo.  Aakalain nila na kakayanin nilang pigilin ang pakikisangkot ng Diyos upang sila’y iligtas. 
Ang di nila alam ay hahabulin Ko sila hanggang sa Huling Araw upang iligtas sila sa huling kilabot, na 
mula roon ay wala nang balikan.  

Mga anak, huwag kayong matakot sa Akin.  Dahil sa Aking Pag-ibig sa inyo kaya Ko pinayagan ang 
huling pag-uusig kung saan magpapakita ang kasamaan sa paraang di pa kailanman nakita ninuman. 

Lahat ng mga Simbahang Kristiyano ay patutumbahin sa espirito.  Ang ilan ay mawawasak.  Ang 
Simbahang Katolika, higit sa lahat, ang pinakamagdurusa, sapagkat madudungisan na ito mula sa 
kaloob-looban.  

Ang karamdamang ito ay magiging napakabangis, ngunit ang Simbahang itinatag ng Aking Anak sa 
lupa ay mananaig sa kasamaang ito, bagamat ang malaking bahagi nito ay matatagpuan sa labas ng 
Roma, sapagkat nilapastangan na ang Upuan ni Pedro. 

Bangon, kayong lahat na nangangako ng katapatan sa Aking Anak. Magtipun-tipon kayo at 
ipanalanging huwag lamunin ng karamdamang ito ang mga kaluluwang nag-alay ng kanilang buhay sa 

Aking Anak.  Ay! Ganun na lamang sila tutuksuhin ng mga bagong batas, na aakalain nila’y  idinidikta 
ng Langit, sa pamamagitan ng Upuan ng Roma. Halos sasabog ang kanilang puso dahil sa dalamhati 
pag sumabog na ang kaguluhan.  Gaano karaming luha ang aagos mula sa kanilang mga mata pag 
umabot sa daan-daang libong mga banal na lingkod ang mapapatawan ng ekskomunikasyon.  Saka 
lamang nila itataas ang kanilang kamay at tatawag sa Aking Anak  upang sila’y akayin. 

Ang Aking pagka-Diyos ay lulukob sa buong mundo at titipunin ko ang lahat Kong mga anak sa 
Kaharian ng Aking Anak.  Kailangang hintayin nyo ang panawagang ito at tanggapin, nang may 
mapagpasalamat na mga puso, ang mga Regalong ito na ibinibigay sa inyo bilang mga sandatang 
panlaban sa kasamaang magbabalot sa mundo sa kadiliman. 

Ang mga maamo at mababang-loob na nagmamahal sa Akin na kanilang Ama, at ang mga 
tumatanggap ng pagka-Diyos ng aking bugtong na Anak na si Jesucristo, ang siyang unang titipunin.  
Sila, na ang mga pangalan ay nasa Aklat ng Mga Nabubuhay, ang tatawagin at maghahari bilang mga 
pinuno kasama ng mga santo sa piling ng labindalawang tribu ng Israel. 

Ang ilan naman sa inyo na maligamgam ang mga kaluluwa ay maliliwanagan at bibigat ang inyong 
pasanin.  Ang inyong mga panalangin ang magbibigay-daan para yung ibang nagtatago sa Akin ay 
mapasailalim sa bubong ng Aking Proteksiyon. 

Ang halimaw, na nanginginig sa takot sa harapan Ko, ay hindi ganung kadali makukuha ang mga 
kaluluwa ng mga anak Kong yun.  Lahat ng Maawaing Gawa, lahat ng milagro, at lahat ng 
pakikisangkot ay ibibigay Ko alang-alang sa Aking mga anak. 

Ang mga haharang sa pagitan Ko at ng Aking mga anak ay makakaranas ng kakila-kilabot na parusa.  
Bagamat mahal Kong lahat ang Aking mga anak, hindi Ako mangingiming patigilin yung mga, kung 
pababayaan Ko, ay aalisin ang Aking Kaharian na pupunuin Ko ng buo Kong pamilya. 

Mag-ingat sa Aking Galit.  Sapagkat kahit Ako’y nagtitimpi at malaki ang Aking Pasensya, maghahagis 
ako ng isang malaking pasakit sa lupa, kahit pa mawasak ang malaking bahagi nito.  Gaya ng isang 
sakit na umuubos sa katawan ng tao, gayundin ang masasamang Gawain ng tao laban sa kanyang 
kapwa ay sisira sa malulusog na bahagi. Kung hindi mapipigilan ang karamdamang ito at hindi Ko 
puputulin  at itatapon ang nabubulok na laman, hindi Ko na muling magagawang buo ang katawan. 

Ang buo at malusog na Katawan lamang ng Simbahan ng Aking Anak ang makakapasok sa pintuan ng 
Aking Bagong Kaharian sa lupa.  Ang mga tumalikod sa tukso na tanggihan ang Aking Anak ay mas 
madadaliang maging karapat-dapat na magkaisa bilang Isang Katawan, kaisa ng Aking Anak.  Bibigyan 
sila ng buhay na walang-hanggan at wala nang magiging hapdi pa. 

Ang Inyong minamahal na Ama 

Diyos na Kataas-taasan 

Gusto Kong iuwi, sa wakas, ang mahigit 7 bilyon sa mga anak 

ng Diyos, sa kanilang Walang-hanggang Paraiso  
 Martes, Ika- 2 ng Abrl, 2013 sa 03:30 ng Hapon   

Minamahal kong anak, ang pamimilit sa Aking mga alagad na tanggihan ang Mga Banal na Mensaheng 
ito ay lalo pang titindi.  Marami Akong mga alagad na naliligaw, na itatangging Akin ang Mga 
Mensaheng ito.  Sa paniniwalang tama ang kanilang ginagawa, halos lahat ay gagawin nila para 
palayuin ang mga tao sa Akin, sa paniniwalang iniingatan nila ang Aking Simbahan. 

Ako ang Simbahan, at habang ang Aking mga banal na lingkod ay pinoprotektahan ang Aking Aral, ang 
Aking Doktrina, ang Aking Mga Sakramento at ang Aking Kabanal-banalang Komunyon, nagkakaisa 
Kami.  Yun namang mga binabago ang Mga Batas na ito, kabilang na ang mga pinuno ng Aking 
Simbahan, ay hindi kasali sa Aking Simbahan.  Hindi pa naihahayag ang mga pagbabagong ito, at pag 
nagawa na ito, magkakaroon ng malaking  gulo. 

Kayong mga nag-aalinlangan, huwag nyo naman Akong talikuran.  Niyayakap nyo nga Ako sa isang 
paraan pero pinaluluha rin nyo ang Aking Mga Mata.  Maaaring hindi pa nyo Ako nakikita sa ngayon, 
pero malapit nyo nang madama ang Aking Banal na Presensiya. 

Nananawagan Ako ngayon sa inyong lahat na maghanda na para sa dakila at kamangha-manghang 
kinabukasan na inihanda Ko para sa inyo.  Nagdiriwang ang Kalangitan sa nalalapit nang pagbaba ng 
Espirito Santo na magpapasok sa inyong puso ng pag-ibig at pag-unawa.  Kaydaming kaluluwang 
maliligtas, ganun nga kalaki ang Aking Pagmamahal!  Hindi Ako susuko.  Magdurusa kayo alang-alang 
sa Aking Ngalan, ngunit makakalimutan nyo na ito pag nasa pintuan na kayo ng Aking Bagong 
Kaharian.  Magsasama-sama kayong lahat bilang isang pamilya. 

Ang tinutukoy ko ay yung mga nawawala sa Akin, ngunit gusto Kong ialok ang Aking Awa sa 
pinakamalaking bilang na maaaring pag-alukan.  Halikayo at hayaan nyong pawiin  Ko ang inyong pag-
aalinlangan sa walang-hangganang lawak at lalim ng Aking Pagmamahal at Pagmamalasakit sa bawat 
isa sa inyo.  Yung mga tumatalikod sa Akin, at kung minsan nga’y namumuhi sa Akin, ay kakargahin Ko 
sa Aking Mga Braso habang inaalo ko ang kanilang  kawawang mga puso at nililiwanagan ang kanilang 
mga kaluluwa.  Ako ang magiging kanilang tanging pag-asa pag naunawaan nila sa wakas, na ang 
madilim na landas na kanilang pinili ay walang idinudulot kundi kalungkutan at takot. 

Ibubuhos Ko sa buong mundo ang Aking Liwanag ng Diyos na puno ng Awa, at malapit Ko nang linisin 
ang buong sangkatauhan, upang madala sila sa Aking Kaharian sa lalong medaling panahon.  Halos 
narito na ang Aking Panahon, at hinihintay Ko na lamang ang araw kung kelan iaabot sa Akin ng Aking 
Ama ang mga susi ng Aking Kaharian.  

Habang natutupad ang huling Tipan, gusto kong iuwi ang mahigit 7 bilyon sa mga Anak ng Diyos, sa 
wakas, sa kanilang Walang-Hanggang Paraiso.  Ito ang huling pamanang ipinangako sa inyo.  Huwag 
nyo itong tatanggihan, matakot nga kayo sa pighating idudulot nyo sa inyong sarili, at kung tatalikuran 
nyo Ako, darating ang panahon na wala na Akong magagawa pa para iligtas kayo. 

Ang Inyong Hesus 

Muli Akong Darating sa huling araw.  Pero hindi ako 

magpapalakad-lakad sa lupa bago maganap yun 
 Miyerkules, Ika-3 ng Abril, 2013 sa  06:00 ng Gabi 
 

Pinakamamahal kong anak, sa pamamagitan ng mga Mensaheng ito, ang Kapangyarihan ng Aking 
Tinig ay  umabot na sa maraming bansa sa loob lamang ng dalawang taon, kaya milyun-milyung mga 
kaluluwa na ngayon ang tutulong sa pagliligtas ng mga kaluluwa ng kanilang mga kapwa. 

Ang Salita ng Diyos na sinindihan nitong Panawagan mula sa Langit ay ikakalat ng lahat mong mga 
anak na lalaki at babae sa buong mundo.  Ang bilis ng Misyong ito, na bigla na lamang lumaganap sa 
mundo, ay ginagatungan ng Kapangyarihan ng Espirito Santo. 

Kaydaming lenguwahe, kaydaming bansa, kay daming kaluluwa, na humawak sa Aking Kamay ng Awa 
at ngayo’y sumusunod na sa Akin habang inaakay Ko sila tungo sa Walang-Hanggang Buhay.  

Ipinangako ng Aking Ama sa mundo ang Aklat ng Katotohanan para sa mga huling panahon.  Lagi 
Siyang tumutupad sa Kanyang Pangako.  Walang sinumang tao na makakaalam sa mga nilalaman ng 
Aklat ng Katotohanan, sapagkat hindi ito para malaman nyo.  Si Propeta Daniel lamang ang 
pinagbigyan ng mga nilalaman nito, pero inutusan siya ng Aking Ama na huwag ihahayag ang mga 
sikreto nito. 

Ngayon, Aking anak, bilang panghuling propeta, ibinibigay sa iyo ang mga nilalaman nito at sa 
pamamagitan ng Salita ng Diyos ay mamumunga nang marami ang mga ito.  Ibinibigay sa mundo ang 
Aklat ng Katotohanan para iligtas ang sangkatauhan sa tiyak na kamatayan.  Ito’y isang Regalong 
nagliligtas ng buhay ng kaluluwa.  Ito’y naghahatid ng mga di-pangkaraniwang grasya.  Katotohanan 
ang inihahatid nito sa inyo, di lamang para ipagunita sa inyo ang   Aking Mga Aral kundi para ihanda 
rin kayo sa mga pagsalakay sa Aking Simbahan, na magbubunga ng pagkawasak ng mga kaluluwa. 

Minamahal Kong mga alagad, ihahayag din sa inyo ng Aklat ng Katotohanan ang Plano ng Aking Ama 
para tulungan kayong gumawa ng mga tamang paghahanda na kinakailangan para makapasok sa Bago 
at Maluwalhating Paraiso sa lupa.  Kung wala ang Aklat ng Katotohanan, kayo, Aking mga alagad, ay 
magiging parang mga tupa na inaakay tungo sa pagkatay.  Alam nyo nga na susubukan ang inyong 
pananampalataya sa Diyos at maraming magiging tangka na burahin ang lahat ng bakas Kong si 
Jesucristo, mula sa balat ng lupa.  

Pag ang mga tao’y gutom sa Katotohanan ng Diyos, babaling sila sa ibang direksyon para maghanap 
ng konswelo.  Walang sinumang tao na tatagal sa mundong ito kung wala siyang pinaniniwalaang 
anuman na nangangako ng buhay.  Ang malungkot nito, maraming humahabol sa mga di-totoong 
doktrina, na umaakit sa kanilang kahinaan.  Ang pagmamahal sa sarili ang dahilan kaya may mga 
relihiyon at mga tinatawag na mga sektang nagbibigay ng espiritwal na liwanag, na nagiging kaakit-
akit sa kasakiman na nasa puso ng mga tao.  Ang pagbibigay-kasiyahan sa sarili ay hindi maghahatid sa 
tao sa Diyos o sa Katotohanan.  Kaya ang kawawang mga kaluluwa na di naniniwala sa anumang 
buhay pagkatapos nitong buhay sa lupa, ay lumalakad  sa matinding kalungkutan at walang pag-asa sa 
kanilang mga puso. 

Ang Kapangyarihan ng Aking Banal na Espirito, ang dagundong ng Aking Tinig, ang mga himalang 
Aking ihahayag at ang katibayan ng katotohanan ng mga Mensaheng ito, ang mga ito ang 
magpapabalik-loob sa milyun-milyong kaluluwa. 

Sakop ng Aking Presensiya ang buong mundo at nagdulot ito ng malawakang pagkamuhi dahil 
nilalason ni Satanas ang isipan ng Aking mga alagad.  Ang Aking Presensiya ay nasa mga Tabernakulo 
ng mundo, nasa Aking mga Simbahan, nasa mga salita ng lahat ng propetang napili.  Pero dito sa Aking 
mga huling Mensahe sa sangkatauhan, ang Aking Presensiya ay maghahatid ng pagbabalik-loob sa 
buong mundo. 

Huwag na huwag nyong kalilimutan ang Aking Pangako.  Darating Akong muli sa huling araw.  Pero 
hindi ako magpapalakad-lakad sa lupa bago maganap yon.  Ang Aking babala sa inyo ngayon ay 
pakinggan ang mga propesiyang ito.  Sinumang tao na magsabing siya ay Ako, o sinumang tao na 
magsabi sa inyo na si Jesus ay naglalakad sa lupa sa kanyang katawang-tao, ay isang sinungaling. 

Ang Aking Panahon ay darating pag bumaba Ako mula sa Langit sa parehong paraan ng Aking pag-
akyat noong Aking huling araw sa lupa. 

Ang Inyong Hesus 

 

 Ang Makakatakas lamang sa Ganitong Uri ng Pangkalahatang 

Pagpaslang ng Kaluluwa ay yung mga may Tatak ng Diyos na 

Buhay 

Huwebes, Ika- 4 ng Abril, 2013 sa 07:45 ng Gabi  

Minamahal kong anak, huwag mong pakinggan ang mga kumikuwestiyon, sumusubok at humahamak 
sa Aking Mga Mensahe.  Hindi kinakailangang  depensahan  ang  Aking Kabanal-banalang Salita.  Ang 
Aking Salita ay di na pwedeng pagtalunan pa at walang sinumang tao na may kapangyarihang 
kwestiyunin ito.  Dalawa lamang ang pagpipilian nyo: ang tanggapin Ako, o hindi. 

Habang ang mga Kristyano ay nagtatalo-talo sa isa’t-isa tungkol sa Mga Mensaheng ito, na mga 
propesiya na ng napakatagal nang nakalipas na panahon, itinuturing nilang mga kaaway ang isa’t isa. 
Hindi nyo pwedeng ituring na kalaban ang inyong kapwa at tawagin ang inyong sarili na mga disipulo 
Ko.  Habang abalang-abala kayong sinisigawan ang isa’t isa, ang pinakamalaking kaaway, ang mga 
hukbo ni Satanas, ay pinaplano na ang  sukdulang mga kasamaan na ngayon lamang makikita ng 
sangkatauhan simula pa nang likhain sina Adan at Eba. 

Ang sinasabi kong mga digmaan ay sisimulan na at ang plano ay lipulin ang mga populasyon. Kung 
akala nyo’y ang mga giyerang ito ay sa pagitan ng mga bansa, nagkakamali kayo.  Iisa lamang ang 
panggagalingan ng mga armas. 

Mga kawawang anak ng Diyos, kayliit ng nalalaman nyo tungkol sa mga nakakakilabot na gawaing ito, 
na palihim na pinaplano ng mga sektang Masoniko sa pinakamatataas na pwesto laban sa mga anak 

ng Diyos.  Imposible nyong maisip ang kanilang kasamaan, pero bantayan nyo ang mga palatandaang 
ito.   

Pag inalis na ng mga bangko ang inyong kalayaan, ang inyong mga tahanan at ang inyong kakayahang 
pakanin ang inyong mga pamilya, ito’y isa pa lamang bahagi ng kanilang plano laban sa sangkatauhan.  
Magiging mga alipin kayo, ngunit ang mga pumapanig sa Akin at sa Aking Mga Aral at nananatiling 
tapat sa Akin ay hindi dapat makalimot sa Aking Awa. 

Maaaring nakakatakot ang mga pagbubunyag na ito pero ito ang Katotohanan.  Sa pagiging handa nyo 
sa mga aksyong ito laban sa Nilikha ng Diyos, makakatulong kayo, sa pamamagitan ng inyong mga 
panalangin, upang mabawasan nang malaki ang paghihirap na ipapapasan sa inyo ng mga masamang 
sektang ito. Mababawasan nga ng inyong mga panalangin ang hagupit ng karahasang ito, at kung 
ibibigay sa Akin nang may pagmamahal sa inyong puso, ay magagamit ito para iligtas yung mga 
gumagawa ng  ganung kakila-kilabot na mga gawain.  At habang patuloy ang mga naliligaw at walang-
pusong mga kaluluwang ito sa paglaban sa Akin, sa pagsisikap nilang lipulin ang mga populasyon ng 
mundo, sisikapin Kong liwanagan ang kanilang mga puso upang talikuran nila itong kakila-kilabot na 
pakikiisa nila kay Satanas.  Marami ang lubusan nang sinapian ni masama at para sa ilan ay maliit na 
ang pag-asa.  Himala na lamang na dala ng Aking Awa, kaisa ng mga nag-aalay sa Akin ng regalong 
pagdurusa, ang makapagliligtas sa kanila. 

Ang ilan sa inyo na Ako’y sinusumpa sa malupit na pagtalikod sa Akin, ay hihingi sa Akin ng Awa pag 
naganap ang mga pangyayaring ito.  Pag pinipilit na kayong pahirapan at tanggapin ang tatak ng 
halimaw, o kung hindi ay kayo’y papatayin, sisigaw kayo sa Akin.  At saka kayo magkakandarapa sa 
paghanap ng Tatak ng Diyos na Buhay, na ibinibigay Ko sa mundo sa pamamagitan ng Aking Ama sa 
Mga Mensaheng  ito – pero pag umabot sa ganun, huli na ang lahat.  Ang mapoprotektahan lamang 
ay yung mga tumatanggap sa Tatak, iniingatan ito sa kanilang mga tahanan, o dinadala  ito sa kanilang 
katauhan.  Ang makakatakas lamang sa ganitong uri ng pangkalahatang pagpaslang ng kaluluwa ay 
yung mga may Tatak ng Diyos na Buhay. 

Huwag nyong pagdudahan, kahit sandali, itong Aking Mga Mensaheng ibinigigay sa inyo ngayon.  
Tanggapin nyo ang Aking Banal na Interbensyon bilang Diyos, sapagkat nais Ko lamang kayong iligtas.  
Gayun kalaki ang labanan para sa mga kaluluwa, na kung hindi Ako pumagitan sa pamamagitan ng 
mga propeta, ay marami sa inyo ang kakampi sa halimaw at sa lahat nyang kampon na humaharap sa 
inyo bilang mga asong-gubat na nakadamit na parang mga tupa. 

Si Satanas ay sobrang tuso at hinding-hindi niya itatanghal ang mga masamang gawa kung ano nga 
ang mga ito.  Hindi, sa halip ay itatanghal niya ang mga ito bilang mabuti, nakakaantig ng damdamin, 
at para sa inyong kapakanan.  Patibong nya ito.  Ganito nya inaakit ang mga walang-malisya at 
inosenteng mga kaluluwa sa kanyang pugad.  Ang paraan ni Satanas para ihayag ang kanyang sarili sa 
pamamagitan nitong mga kawawang kaluluwang mapapakampi nya sa kanya, ay sa pamamagitan ng 
kasalanan ng kayabangan.  Makikita ang kasalanang ito sa pinakapangit nitong anyo, sa mga tao na 
nasa matataas na posisyon, na wawasak sa iba para sa kanilang makasariling kapakanan.  Sa 
pinakamababang antas nito, masasaksihan ito sa inyo pag hinuhusgahan nyo ang iba, sinisiraan at 
sinisikap wasakin ang kanilang pagkatao, at sirain ang kanilang reputasyon, sa Pangalan Ko. 

Sinasabi Ko sa inyo ang malulungkot na katotohanang ito upang maihanda Ko kayo, mabigyan kayo ng 
sandata ng Aking Mapagmahal na Proteksyon, upang makatulong Akong iligtas maging yung mga 
magmamartsa sa buong mundo para ito’y lamunin. 

Ang inyong Hesus 

 

Wala ni Isa sa Inyo ang Mabibigyan ng Kapangyarihang 

Husgahan ang Iba sa Ngalan Ko, Sapagkat Hindi Ito Maaari 
Biyernes, Ika-5ng Abril, 2013 sa 12:50 ng Hapon  

Pinakamamahal Kong anak, sa iyong panata ng pagsunod sa Akin, huwag na huwag mong 
dedepensahan ang Aking Mga Mensahe.  At wala ka ring kapangyarihang batikusin o pulaan ang 
sinupamang bisyonaryo, o sariling-sikap na propeta, tunay man o bulaan, sa Aking Ngalan.  

Sa mga nagpapahayag na sila’y nagsasalita sa Ngalan Ko at kumokondena sa Mga Mensaheng ito para 
sa mundo, ilagay nyo ito sa inyong isip.  Wala kayong pahintulot Ko, at ni hindi nyo ito hiningi, para 
tanggihan nang hayagan ang sinumang nagsasabing siya ay isang piniling kaluluwa.  Pag sinabi nyong 
hindi totoo ang Mga Mensaheng ito, sinasabi nyong ang mga ito’y mga kasinungalingan.  Ang mga 
kasinungalingan ay maaari lamang manggaling  kay Satanas.  Itong Aking Mga Banal na Mensahe sa 
mundo, ay nagbababala sa inyo tungkol sa mga nakakakilabot na mga kasinungalingan na ipinakakain 
ni Satanas sa mga kaluluwa ng lahat ng anak ng Diyos.  Gayun na lamang kayo niloko para talikuran 
Ako, ang inyong minamahal na Jesus, Na umiiyak nang mapapait na luha dahil sa lungkot sa paraang 
Ako’y tinatanggihan! 

Ang mga nagsasabing kahit na sinong tao ay makakasulat ng mga Mensaheng ito mula sa Langit ay 
iniinsulto Ako.  Paanong maisusulat ng sinumang tao ang Mga Salita mula sa Aking Mga Labi, gayong 
ang mga ito’y nagmumula sa Akin?  Naniniwala ba kayong ang gayong Mga Banal na Salita ay malilikha 
ng kamay ng tao na may kamatayan?  Naniniwala ba kayo na sinumang tao, na may bahid ng 
kasalanan, ay makakalikha ng Aking Banal na Salita, nang hindi ito hahadlangan mula sa Aking 
Makalangit na Kaharian?  Kung gayon, pinaniniwalaan nyong  ang tao ay may kakayahang gumawa ng 
daan ng pagbabalik-loob sa ganitong paraan.  Bale-wala ang tao kung wala ang Diyos.  Hindi kayo 
karapat-dapat na magsalita nang may kapangyarihan sa pagpapahayag ng Salita ng Diyos.  Kung 
ipahahayag nyo ang Salita ng Diyos mula sa inyong sariling mga labi nang walang utos mula sa Akin, 
gumagawa kayo ng malaking kamalian. 

Anak Ko, ipinaaala-ala Ko sa iyo, at sa lahat ng mga piniling kaluluwa, na wala ni isa sa inyo ang 
mabibigyan ng kapangyarihang husgahan ang iba sa Ngalan Ko, sapagkat hindi ito maaari.  

Nananawagan Ako ngayon sa lahat ng mga kaluluwang pinili Ko.  Tandaan nyo ang Aking Pangako sa 
inyo na Ako’y muling magbabalik.  Ngayo’y dapat na nyong malaman, na lahat kayo’y binigyan ng 
isang misyon para ihanda ang mga puso ng tao para sa Aking Ikalawang Pagdating.  Ngayo’y dapat na 
nyong malaman, na ito na ang kahuli-hulihang Misyon, na idinikta ng Santisima Trinidad.  Wala ni isa 
sa inyo ang may Pahintulot Ko para kondenahin ito, o anumang iba pang misyon.  Gawin nyo ito at 
kayo’y mapapahiwalay sa Akin. 

Ay! Anong lalim humiwa sa Akin ng mga kasalanan ng  Aking mga piniling kaluluwa higit sa lahat ng 
iba!  Ang mga malalapit sa Akin, na pagkatapos ay magkakanulo sa Akin, sila ang pinaka-nakakasakit 
sa Akin.  Kapag nilalabanan nila Ako, gumagawa sila ng katakot-takot na hidwaan at pinipigilan ang 
mga kaluluwa na makalakad sa landas tungo sa walang-hanggang kaligtasan. 

Ang Inyong Hesus 

 
 

Ina ng Diyos:  Sinugo ka para ihanda ang daan para sa 

Kanyang Ikalawang Pagdating 
 Sabado, Ika-6 ng Abril, 2013 sa 04:30 ng Hapon 

Anak ko, gaano man kalungkot at gaano man kahirap ang Misyong ito,  lagi mong susundin ang aking 
Anak.  Lagi mong pahahalagahan ang bawat kahilingan Niya sa iyo.  Lagi mong tutugunan ang bawat 
ipagawa sa iyo, kahit na ang ibunga nito’y galit ng iba sa iyo. 

Bawat bisyonaryo ng Diyos, na binigyan ng pribilehiyong ako’y makita, ay nagdusa sa mga kamay ng 
mga malupit na tumatanggi sa kanila.  Bagamat sa katagalan, marami sa kanila ay pinaniwalaan, ikaw, 
anak ko, ang pinaka-maghihirap sapagkat ikaw ay isang propeta ng Diyos.  Ang mga propeta ng Diyos 
ay laging pumupukaw ng pagkamuhi sa hanay ng Kanyang mga anak, sapagkat pinakamalupit na mga 
haplit ang inilalaan ni Satanas para sa mga nagpapahayag ng Salita ng Diyos. 

Bilang propeta ng huling panahon, kabilang sa iyong mga kaaway, ay hindi lang yung mga tumatanggi 
at namumuhi sa aking Anak, kundi pati yung mga nagmamahal sa Kanya.  Mas marami kang magiging 
kaaway kaysa lahat ng mga nauna sa iyo.  Kaya nga kailangan mong sundin ang aking Anak sa lahat ng 
oras at mabilis na tumugon sa Kanya, sapagkat  ginagawa Niya ang mga ito at pinasusunod ka sa 
Kanyang mga utos para manatili kang ligtas. 

Sinugo ka para ihanda ang daan para sa Kanyang Ikalawang Pagdating, at ang responsibilidad na ito ay 
may kasamang matinding lungkot.  Habang nagpapatuloy ang mga kasinungalingan, pagkamuhi at 
mabagsik na paglaban sa Mga Mensaheng ito, kailangang aliwin mo ang iyong sarili, sapagkat kung 
wala ang Misyong ito, mas marami pang mga kaluluwa ang hindi tatanggap sa Awa ng Aking Anak. 

Ipagdasal mo ang bawat babato ng panlalait sa iyo, sapagkat  pag ipinagdasal mo sila, liliwanagan sila 
ng Aking Anak at di-magtatagal, bubuksan nila ang kanilang mga mata sa Katotohanan. 

Ako, ang iyong mahal na Ina, ay tinatakpan ka ng Pinakabanal  kong Kapa at dinudurog ko ang ulo ng 
ahas tuwing sisikapin niyang saktan ka.  Kaya humayo ka sa kapayapaan, anak ko.  Lagi kang manalig 
sa akin, ang Ina ng Kaligtasan, sapagkat iniingatan ko ang natatanging Misyong ito.  Manalig ka sa 
Aking Anak, sapagkat alam Niya ang Kanyang ginagawa.  Ihabilin mo ang lahat sa Kanyang Mga 
Sagradong Kamay. 

Ang minamahal mong Ina 
Ina ng Diyos 
Ina ng Kaligtasan 

Ang Aking sinabing panahon ng pagpapakita ng kometa, na 

aakalain ng mga tao ay dalawa ang araw, ay nalalapit na 
Sabado, Ika-6 ng Abril, 2013 sa 05:00 ng Hapon 

Pinakamamahal  Kong anak,  malapit nang magbago ang mga bituin at ang aking sinabing panahon ng 
pagpapakita ng kometa, na aakalain ng mga tao ay dalawa ang araw, ay nalalapit na.  Ang kahanga-
hangang pangitaing ito ay malapit nang masaksihan ng sangkatauhan, at may maririnig pang 
pagkulog, at parang magkakabanggaan ang dalawang araw. 

Ang silahis ng Aking awa ay papatak sa bawat kaluluwa ng tao, pati na yung mga mabubulag ng 
Liwanag, gayun nga kadilim ang kanilang mga kaluluwa.  Pagkatapos marinig ang kulog, isang 
napakapayapang katahimikan ang babalot sa buong mundo at nakakabingi ang katahimikang ito.  
Wala nang iba pang ingay na maririnig – yung ingay na lamang ng Aking Tinig na nakaukit sa mga 
kaluluwa ng mga kawawa. 

Ako’y magiging parang isang silahis ng araw na ang bawat kamalian, bawat kasalanan at sigaw ng 
kawalang-pag-asa ay malinaw na ilalantad sa mga mata ng makasalanan. 

Magkakaroon ng pagtangis, at matinding kalungkutan ang mararamdaman sa puso ng mga tao 
habang nakikita nila nang harap-harapan ang kundisyon ng kanilang mga kaluluwa.  Magiging tahimik 
ang lahat sa loob ng labinlimang minuto, at pagkatapos ay babalik sa dati ang buhay, na para bang 
hindi nangyari ang himalang ito.  Sa mga tao na ang kaluluwa ay nahipo ng Katotohanan,  ang buhay 
ay hindi na magiging gaya ng dati, hinding-hindi na.  At  susunod sila sa Akin, sa Aking Mga Aral, at 
bilyun-bilyon silang mga magbabalik-loob. 

Ang Mga Mensahe Ko ang kanilang magiging pagkain sa araw-araw, at kasama ang Aking 
Kabanalbanalang Komunyon, ay wala na silang kakailanganin pa.  Magiging ganun sila kalakas kaya 
walang makakahadlang sa kanilang daan, walang makakasindak  sa kanila o makakapagpabagal sa 
kanila habang nagmamartsa sila sa Aking natitirang hukbo tungo sa Aking Bagong Paraiso. 

Ang iba’y sasabihan na ang Babala ay sanhi ng kaguluhan sa himpapawid ng mundo at madali itong 
maipapaliwanag.  Pero magiging isang kasinungalingan ito, sapagkat ayaw nilang tanggapin ang 
Pagkakaroon ng Diyos.  Kung gagawin nila ito, hindi nila maisasakatuparan ang kanilang plano na 
lokohin ang mundo para matanggap nito ang mga walang-laman na mga pangako ng antikristo. 

Pag ang mga milagro ng Diyos ay nasasaksihan na sa gayong kalaking antas, dapat nyong malaman na 
ang pagdadala sa sangkatauhan sa lugar ng kaligtasan ay nasa mga huling yugto na. 

Humayo kayo, mga tapat Kong mga alagad, at laging manalig sa Aking pangakong magligtas sa lahat 
ng kaluluwa.  Dakila ang Aking Awa at Walang-Hanggan ang Aking Kapangyarihan. 

Ang Inyong Hesus 

Ang bagong templong ito, sasabihin sa kanila, ay isang 

simbahang pinagkakaisa ang lahat dahil mahal ng Diyos ang 

lahat Niyang mga anak 
Linggo, Ika-7 ng Abril, 2013 sa 06:40 ng Gabi 
 

Pinakamamahal Kong anak, bawat isa sa mga Simbahan ng Diyos sa lupa na nagpaparangal sa Akin, 
ang Anak ng Diyos, at yung mga nagpapahayag ng katapatan sa Aking Ama, ay malapit nang hatiin. 

Marami, sa bawat Simbahan ang tututol, at magkakaroon ng malalaking hidwaan habang dumarami 
ang mga naliligaw, sa kanilang mga hanay, ang magsisikap maghain ng mga batas na magbabale-wala 
sa kasalanan. 

Ang mga obligasyong moral na nadarama ng mga nagmamahal at nakakaalam sa Banal na Salita ng 
Diyos ay tutuligsain at sila’y susumbatan na sila’y malupit at walang-puso. Ang magiging kasalanan 
nila ay ang paglaban sa mga makasalanang batas, na magsusulputan habang naghihiwa-hiwalay ang 
mga Simbahan sa panahon ng pag-uusig ng antikristo.  Pag sila’y nahiwa-hiwalay at nadurog na, 
maaalog ang kanilang mga pundasyon.  Hindi na sila makakatayo nang matatag sa harap ng kasamaan 
at kawalang-katarungan.  Panahon na nga para sa maraming nalilitong kaluluwa na gulung-gulo ang 
isipan, para masaksihan ang isang kapalit na templo ng Diyos. 

Itong bagong templo, sasabihin sa kanila, ay isang simbahan na ipinagkakaisa ang lahat dahil mahal 
ng Diyos ang lahat Niyang mga anak. At kung mahal ng Diyos ang lahat Niyang mga anak, gugustuhin 
Niyang pagkaisahin sila; na dapat silang magyakapan, anuman ang kanilang pananalig, relihiyon, kulay 
ng balat, lahi, at mga batas.  Lahat ay pagkakaisahin, sasabihin sa kanila, sa Harap ng Diyos, at lahat 
sila’y sasabihang magpadala ng mga representante sa bagong templo, na matatagpuan sa Roma.  
Sasabihan sila na ito ang Bagong Jerusalem na iprinopesiya sa Biblia at protektado ng pinunong pinili 
ng Diyos – ang di-totoong propeta. 

Kaydaming maloloko ng malaking kasinungalingang ito, na isang pagpapanggap sa Banal na Salita ng 
Diyos – na ibinigay kay Juan, ang Ebanghelista.  Bawat Salitang ibinigay sa propetang ito, para sa 
huling panahon, ay kukunin, babaguhin at pipilipitin para ibagay sa plano ng antikristo.   Ang mga 
hindi tatanggap dito sa bago at tinatawag na panlahat na simbahan, ay ituturing na di maka-
kristiyano.  Mamaltratuhin sila at pagmumukhaing gago.  Kung hindi lamang dahil sa Espirito Santong 
gumagabay sa kanila, mahihigop sila patungo sa peke at nakakadiring templo, na susuutan ng 
magandang damit ang pangit na katotohanang matatagpuan sa ilalim nito. 

Ang antikristo ay malapit nang gumawa ng kanyang magarbong pagpasok sa entablado ng mundo  
at siya nga ay di lamang maghahari sa mga simbahang ito, kundi lolokohin pa niya ang mga tao at 
mapapaniwala ang mga ito na meron siyang natatanging mga makalangit na kaloob.  Papupurihan siya 
dahil sa malaki niyang serbisyo sa mga makataong layunin.  Siya, ang antikristo, ay tatanggap ng mga 
pandaigdig na mga parangal para sa kanyang mga kawanggawa.  At pagkatapos ay sasabihin nila na 
may angkin siyang kaloob na nakikita sa mga banal.  Di magtatagal pagkatapos nito, may mga milagro 
nang ipalalagay na nagmumula sa kanya, hanggang, sa huli’y sasabihin niyang siya’y isang propeta na 
may misyon mula sa Diyos. 

Maraming  maloloko ng nakakakilabot na panlilinlang na ito dahil susuportahan siya ng mga simbahan 
ng mundo at ibibigay sa kanya ang tatak ng pag-aproba ng di-totoong propeta.  Sa huli, paniniwalaan 
ng mundo na siya ay Ako, si Jesucristo.  Ang Salita Ko ay babagsak sa mga binging tainga habang 
nilalamon ng kanyang presensiya ang buong sanlibutan na ang palakpak ay magpapatahimik sa mga 
tinig na nagpapahayag ng Tunay na Salita ng Diyos.  Ngunit dahil sa Aking dakilang Awa, gagawin Ko, 
gamit ang Kamay ng Aking Ama, na makisangkot sa bawat hakbang na pagdaraanan. 

Hindi titigil ang Aking Mga Mensahe hanggang sa kahuli-hulihang araw.  Ang Aking Tinig ay hindi 
kailanman papanaw.  Ang mga Anak ng Diyos, na nananatiling tapat sa Aking Banal na Salita, ay hindi 
kailanman papanaw. 
 
Ang Inyong Hesus 
 
 
 

Kaydaming mabubuti at banal na mga pari na nagsama-sama 

na para punitin ang Mga Mensaheng ito  
Martes, Ika-9 ng Abril, 2013 sa 11:00 ng Gabi 

Pinakamamahal Kong anak, kaydaming mabubuti at banal na mga pari na nagsama-sama na para 
punitin ang Mga Mensaheng ito, pero wala silang sapat na karanasan o kaalaman para gawin ito.  Ang 
kanilang landas ay ang paglingkuran ang Diyos. Hindi nila dapat hayaang mabahiran sila nang ganito, 
sapagkat isinasapanganib nito ang mga kaluluwang nakakakilala sa Aking Tinig sa Mga Mensaheng 
ito.  

Habang  itinatanghal nila yung mga espiritwal na gawain ng “New Age”, maraming pari ang 
naniniwalang dahil sa kaalaman nila sa mga espiritwal na bagay, may talento sila na makakilala ng 
isang tunay na propeta ng Diyos.  Kaylayo nila sa Akin para maunawaan ang Aking Banal na Salita!  
Hindi Ko sila binigyan ng ganung mga kaloob, dahil sa kayabangang nakaharang sa kanilang daan. 

Sa mga banal Kong mga lingkod, na nagsasabwatan, nagpaplano at ginagamit ang simbolo ng kanilang 
banal na ministeryo sa kanilang paglilingkod sa Diyos,  dapat nyong malaman na kayo’y parurusahan.  
Hindi nyo Ako talaga nakikilala.  Hindi kayo tapat sa Akin.  Mangmang kayo sa espiritwal na kaalaman 
at wala kayong kapangyarihan para ipahiya nang lantaran, laitin o hamakin ang iba o maliitin ang 
sinuman sa Ngalan Ko.     

Bawat isa sa inyo ay mananagot sa Akin.  Parurusahan Ko kayo, hindi dahil sa inyong di-paniniwala, 
kundi dahil sa kasalanan ng kayabangan, na pinag-aakala ninyong mas marunong pa kayo sa mga 
bagay na espiritwal kaysa Akin, si Jesukristo, na Inyong Guro. Kaytindi ng pagsugat nyo sa Akin!  
Gayun na lamang nyo Ako binigo, sapagkat ang inyong pagkakanulo ay nakapinsala sa Aking 
Misyon, ang pinakahuli sa lahat Ko pang iba.  Para sa bawat makasalanang inaagaw nyo sa Akin, 
kailangang panagutan nyo ang kanilang mga kaluluwa.     At pagkatapos, mabigat sa kaloobang  
sasagutin nyo ang mga tanong na ito, pag ipinakita na sa inyo ang Katotohanan. Bakit nyo tinanggihan 
ang Aking Kopa samantalang ibinigay sa inyo ang Katotohanan nang may pagmamahal at pagtitiwala, 
at samantalang alam nyo naman  sa inyong puso na ito’y nagmumula sa Akin?  Kaya bakit nyo sinikap 

na wasakin ang Aking Mga Mensahe?  Alam nyo ba kung gaano kaseryoso ang mga Banal na panatang 
ginawa nyo sa Ngalan Ko? 

Kinakailangang mag-“retreat” kayo ngayon at basahin ang aking Mga Panalangin ng Krusada. Kung 
gagawin nyo ito, ibibigay Ko sa inyo ang Aking bendisyon at ang kapangyarihang makaunawa.  Pero 
ang mga mabababang-loob lamang ang maaaring pumunta sa Akin.  

Balik.  At pagkatapos ay hubad kayong pumunta sa Akin.  Iwan nyo ang inyong mga mapanghusgang 
pananaw, ang inyong di-makatarungang opinyon at pagsuri sa Mga Mensaheng ito.  Pagsapit ng araw 
na yun, muli Ko kayong bibinyagan at muli kayong magiging dalisay.  Ang inyong mga kaluluwa ay 
magiging parang mga bata at hahanap-hanapin nyo ang Aking Presensiya.  

Hinihintay Ko ang inyong sagot.  Ako ang Mapagmahal-Sa-Lahat.  Ako ang Maawain-Sa-Lahat.  
Halikayo sa Akin.  Ako lamang ang inyong kailangan. 

Ang inyong Jesus 

 

 

Diyos Ama: Panalangin para sa Susi ng Bagong Paraiso  
Miyerkules, Ika-10 ng Abril, 2013 sa 04:45 ng Hapon  

Pinakamamahal Kong anak, kung paanong ang Apoy ng Espirito Santo ay bumabalot   sa mga 
mapagpakumbabang kaluluwa na bumabasa ng Mga Mensaheng ito, gayundin lalaganap ang 
pandaigdigang pagbabalik-loob.  Ang Banal na Salita ng Diyos ay parang isang malakas na bugso ng 
hangin, na sa kanyang pagdaan ay nagdadala ng mga bunga ng kasaganaan sa mga kaluluwang dala-
dala Nito.   

Mula sa mga unang binhing itinanim, nagsidami at naglakihan na ang mga bunga sa bawat bansa ng 
mundo, pati na yung nasa ilalim ng rehimeng komunista. 

Pinakamamahal Kong anak, habang mahigpit na hinahawakan ng Aking Banal na Salita ang mga 
kaisipan at mga kaluluwa ng bawat pananampalataya, hihiwain Nitong parang tabak ang mga bansang 
tumatalikod sa Akin, ang inyong Mahal na Ama.  Kaya pag tumitindi ang pagkamuhi sa inyo,  dapat 
nyong malaman na ang Aking Banal na Salita ay nagtatagumpay na sa pagtulong na masagip ang mga 
kaluluwa.     

Ikaw, ang Aking sugo, ay isang kasangkapan lamang.  Ang Misyong ito ay hindi tungkol sa iyo.  Hindi 
ito tungkol sa pagliwanag sa iyong kaluluwa, hindi ito ang Aking pakay, bagamat kalugod-lugod ito sa 
Akin.  Ikaw, Aking anak, bilang kahuli-hulihang sugo, ay kailangang maghatid sa mundo ng Mga 
Mensaheng ibinibigay sa iyo, para sa kapakanan ng sangkatauhan.  Hindi mahalaga ang iyong mga 
opinyon o payo sa iba, at wala kang kapangyarihang ibahagi ang ganitong mga pantaong pananaw sa 
iba. 

Pag ang Tinig ng Diyos ay nakarating sa mga puso ng tao, dumarami ito sa loob ng kaluluwa ng 
marami.  Ang Aking Kabutihan, bilang Mapagmahal na Ama ng buong sangkatauhan, ang siyang 
nagdudulot ng mga dakilang kaloob na ito. 

 Gaya ng nasa propesiya, malalaking mga himala ang masasaksihan ng mga pinagkalooban ng Espirito 
Santo sa pamamagitan ng Misyong ito.  Binibigyan Ko ng bendisyon ang mga nagpapakalat at 
nagpapalaganap ng Aking Mga Mensahe, sapagkat ang kanilang mga pagsisikap ay maghahatid ng 
Aking Salita, na parang manipis na ulap na babalot sa mundo. 

Sa mga naghihintay naman ng Kaloob na Pagbabalik-loob – yung Aking mga kawawang kaluluwang 
walang-laman – sinasabi Ko ngayon sa inyo.  Ako, ang Inyong  Mapagmahal na Ama, ay nangangako sa 
inyo, na yayakapin Ko kayo at bubuksan ang inyong puso pag dinasal nyo ang panalanging ito.  
 
Diyos na Ama: Panalangin para sa Susi sa Bagong Paraiso 

 “Mahal na Ama, ako ito, ang Inyong naligaw na anak, na litung-lito at nabubulagan. At kung di dahil sa Iyong 
Saklolo, ang Iyong Pagmamahal, wala na sana ako. 

Iligtas Mo ako sa pamamagitan ng Pag-ibig ng Iyong Anak na si Jesucristo, at ibigay Mo sa akin ang Susi sa 
Iyong Bagong Paraiso sa Lupa. Amen.” 

Mga anak, bibendisyunan at poprotektahan Ko kayo.  Akin kayo – lahat kayo.  Habang hinahanap-
hanap Ko kayo at iniiyakan ang mga namumuhi sa Akin, gagamitin Ko ang Aking Lubos na 
Kapangyarihan para buksan ang matitigas nyong puso upang maibigay sa inyo ang pamanang buong 
pagmamahal Kong nilikha.  

Ang Aking Panghihimasok, sa pagbubunyag sa inyo ng mga pangyayaring darating pa, ay 
makakatulong sa inyo para maunawaan kung gaano Ko kayo kamahal.   Pag ang mga pangyayaring ito 
ay nakikita na ng inyong mga mata, hihintayin Ko kayong  pumunta sa Akin nang may pagmamahal at 
pananalig sa inyong mga kaluluwa.  

Ang inyong Mahal na Ama 

Diyos Na Kataas-Taasan 
 

 

Sa bawat kaluluwang iaalay nyo sa Aking Awa, sandaan pa 

ang Aking ililigtas 
Huwebes, Ika-11 ng Abril, 2013 sa 09:20 ng Gabi 

Pinakamamahal kong anak, kailangang kumilos  ka at pagtuunan mo ng pansin ang mga kawawang 
kaluluwa na sa anumang paraan ay hindi naniniwala sa Diyos.  Ang Aking tinutukoy ay yung mga hindi 
pa kailanman nabigyan ng Katotohanan tungkol sa Pagkakaroon ng Diyos, ang kanilang Maykapal. 

Bilyun-bilyong tao ang walang kaalaman tungkol sa Santisima Trinidad dahil itinago ito sa kanila.  Ito 
ang mga kaluluwang  pagkakalooban Ko ng malaking Awa at kinakailangang maipaalam sa kanila itong 
Aking Mga Mensahe sa mundo. 

Ang iba pang mga kaluluwang inaalala Ko ay yung mga maligamgam ang pananampalataya at 
tinatanggihan na ang Katotohanan ng buhay na walang-hanggan.  Maraming tao, na hindi sigurado 
kung sila nga’y Nilikha, o kung Mayroon ngang Diyos, ay malapit nang pakitaan ng Katotohanan.  
Minsan pa, pakikitaan Ko sila ng malaking Awa at ang Aking Pag-ibig ay hihipo sa kanilang puso at 
sila’y maliligtas. 

Pero meron din namang mga magpapatuloy sa pagpigil sa Aking Panghihimasok.  Lalabanan nila lahat 
ng pagsisikap na maibigay sa kanila ang Katotohanan, at ang patunay na sila’y bibigyan ng Aking Awa 
ay ibabato pabalik sa Aking Mukha.  Minsan pa, Ako’y manghihimasok at ipagpapatuloy na ipaglaban 
ang kanilang mga kaluluwa. 

Sa huli, merong mga nakakaalam ng lahat ng tungkol sa Akin at ng katunayan na Ako ang Mesiyas.  
Walang himala o pagmamahal na magpapalapit sa kanila sa Akin sapagkat inialay na nila ang kanilang 
sarili kay Satanas.  Ang mga kaluluwang ito ay lalamunin ng halimaw at hindi niya sila palalayain 
sapagkat hindi nila ako itinuturing na kanilang Tagapagligtas.  Hindi pa nila alam ang tunay na plano ng 
halimaw.  Para mailigtas sila, kayo, na Aking mahal na mga alagad, kailangang ibigay nyo ang inyong 
katapatan sa Akin sa pamamagitan ng paghahabilin ng kanilang mga kaluluwa sa Akin sa inyong mga 
panalangin at sa pagtanggap nyo ng Banal na Komunyon.  Kailangang ialay nyo sila sa Akin araw-araw, 
at sa bawat kaluluwang iaalay nyo sa Aking Awa, sandaan pa ang Aking ililigtas.  

Gawin nyo ito araw-araw.  Sa katapusan ng buwan ay mapupuno kayo ng kaligayahan dahil 
malalaman nyo kung gaano karami sa mga kaluluwang yun ang binigyan nitong Dakilang Awa.  Ito’y 
isa na namang Kaloob na ibinibiyaya Ko sa inyo at ang grasya na inyong tatanggapin  pag dinarasal nyo 
itong Panalangin ng Krusada ay napakarami. 

KRUSADA NG PANALANGIN (104)  

Palayain ang Kaluluwang ito Mula sa Pagkaalipin 

Pinaka-iibig kong Jesus, aking inihaharap sa Iyo ang kaluluwa ng aking mga kapatid, na nagpaubaya ng 
kanilang kaluluwa kay Satanas. 

Kunin mo ang kaluluwang ito at tubusin mula sa Iyong mga Banal na Mata. 

Palayain mo po ang kaluluwang ito mula sa pagkaalipin sa halimaw at dalhin sa walang hanggang kaligtasan. 
Amen.” 

Ang Aking Awa ay patuloy na ibibigay sa sangkatauhan, lalo na sa bawat isang kaluluwa na tumatanggi 
sa Salita ng Diyos. 

Binibendisyunan Ko kayo, Aking mga tapat na alagad, at patuloy Kong ipinagka-Kaloob sa inyo ang 
Espirito Santo. 

Ang Inyong Jesus 

Pinagpala ang mga mababang-loob, na naalisan na ng 

kayabangan sa pamamagitan ng Grasya ng Diyos 
Biyernes, Ika-12 ng Abril, 2013 sa 11:55 ng Gabi 

Pinakamamahal kong anak, sino sa inyo, na talagang nagmamahal sa Akin, ang makakaharap sa Akin 
at buong- pusong magpapatirapa sa may Paanan Ko? 

Sino sa inyo, na talagang nagpaparangal sa Akin at sumusunod sa Aking Mga Aral, ang 
makakapagpakumbaba sa harap Ko nang di iniisip ang sarli?  Kung maisusuko nyo ang inyong sarili sa 
Aking Awa, sa mapagkumbabang paglilingkod, itataas Ko kayo at pupurihin.  Pero kung sarili nyo ang 
inyong itinataas, sa Ngalan Ko, at sinasabing mas matalik nyo Akong kilala kaysa iba, ihahagis Ko kayo 
sa lupa sa ilalim ng Paanan Ko! 

Bakit ba kaydami, na nabigyan na ng Katotohanan, ay hindi pa rin maunawaan ang Katotohanan ng 
Aking Mga Aral? Ang tao, dahil sa bahid ng kasalanan, ay di-karapat-dapat na humarap sa Akin.  
Ngunit yung mga nakakaunawa sa kahinaan ng kaluluwa ng tao ay dapat malaman, na yung mga 
nagpapahayag ng mas higit na kaalaman sa mga bagay na espiritwal na itinakda ng Mga Aral ng Diyos  
sa pamamagitan ng mga propeta, ay kailangang maging napaka-ingat.  Pag ang mga kaluluwang yun 
ay nagpapahayag ng kanilang tinatawag na kaalaman, at ipinagmamalaki kung paano nila sinusuri ang 
Banal na Doktrina, sa halip na pagtuunan ng pansin ang kahalagahan ng kababaang-loob, sinusugatan 
nila ang Aking Damdamin.  Pag ginagamit nila ang kanilang kaalaman para pilipitin ang Katotohanan 
upang iakma sa kanilang pakana, para akitin ang mga kaluluwa sa isang kwentong gawa ng tao kapalit 
ng Aking Mga Aral, lubhang nasasaktan ang Aking Damdamin at parurusahan ko ang mga kaluluwang 
gumagawa ng ganitong pagkakasala sa Diyos. 

 Ang ilan sa inyo na lumilikha ng mga kulto, mga kilusang espiritwal, na gawa-gawa lamang naman 
nyo, dapat nyong malaman na pag pinakikialaman nyo ang Salita ng Diyos, nagkakasala kayo ng 
malaki. Ang inyong mga tinig, na nagpapahayag ng Salita ng Diyos at ng buo Niyang Kaluwalhatian, sa 
isang dako, ay dinidinig dahil nilalaman ng mga ito ang Katotohanan.  Pero kung dadagdagan nyo ang 
Salita ng Diyos, gamit ang sarili nyong mga interpretasyon at pag ginagamit nyo ito para atakihin ang 
iba sa Aking Banal na Ngalan sa pag-akusa sa kanila na mali ang ginagawa nila, nagkakasala kayo. 

Pinagpala ang mga mababang-loob, na naalisan na ng kayabangan sa pamamagitan ng Grasya ng 
Diyos, sapagkat maghahari sila sa Bagong Paraiso. 

Pinagpala yung mga lubos na nananalig sa Akin, na ang ibig sabihin ay,  nangangaral sila at 
nagpapalaganap ng Aking Banal na Salita nang di naghahangad na sila’y mapansin o mapapurihan, 
sapagkat sila rin ay makakatagpo ng kanlungan sa Aking Kaharian. 

Yung mga nagsasabing sila raw ay mga tapat Kong alagad, pero nag-aakalang karapat-dapat silang 
manghusga sa iba, sumusuri sa mga pananalig ng iba, nananampalataya sa Diyos sa paraang 
nakakasugat sa damdamin ng iba at hayagang  hinuhusgahan ang mga banal na kaluluwang 
naparito sa Ngalan Ko, ay hindi kasali sa Aking Kaharian.  Kay masama kayo, sapagkat hindi kayo 

humaharap sa Akin, si Jesucristo.  Hindi Ko kayo tinawag, ni binigyan ng pahintulot na magtaguyod ng 
anumang uri ng natatanging grupo na itinatag para  pagtawanan ang iba pang grupo. 

 Sa lahat ng nagmamalaki sa kanilang katalinuhan, tungkol sa Aking Mga Aral, para maliitin ang 
ibang anak ng Diyos, lalo na yung mga kaluluwang pinili, dapat nyong malaman na bilang na ang 
inyong mga araw.  Kung noon ito nangyari, pinigilan sana Ako ng Aking Pasensiya na pahintuin ang 
ganitong mga  maling misyon.  Ngayon, sa mga huling panahong ito, hindi ko papayagan ang paraan 
nyo ng paghadlang sa Aking Ikalawang Pagdating. 

Napakakonti sa inyo na tatanggap sa Aking plano para ihanda kayo para sa Ikalawang Beses Kong 
Pagdating – sa pagkakataong ito upang ihatid kayo sa Bagong Panahon ng Kapayapaan.  Alam nyo na 
ang Katotohanan.  Alam nyong muli Akong darating, pero gaya ng dati, hindi nyo aaminin na Ako, ang 
Hari ng Lahat, Ang Siyang tumatawag sa inyo para ihanda ang inyong mga kaluluwa. 

Ang dalawanlibong taon ay Bale-wala sa Akin.  Para itong kahapon  lamang.  Kaya ngayon, 
nananawagan Ako sa inyong lahat.  Ang nagpapalungkot sa Akin ay yung mga nagsasabing mahal nila 
Ako at hayagan nila Akong kinikilala, ay hindi nila Ako talaga kilala.  Ginamit nila ang mga burloloy ng 
organisadong relihiyon, pandaigdigang pulitika, sobrang pagpapasikat at mga seremonya, upang 
pagtaguan Ako. 

Simple Ako sa isip, sa katawan at sa kaluluwa, kaya yakapin nyo muna yung mga dumarating nang 
nauuna sa Akin sa simple ring paraan.  Pag sinasalubong ng ama ang anak na matagal-tagal ding 
nangibang-bansa, hindi niya napapansin ang kanyang damit, ang kanyang mga sapatos, ang kanyang 
alahas o ang kanyang maleta.  Ang tanging nakikita niya ay ang kanyang anak, ang kanyang mukha at 
ang pagmamahal na nasa kanyang puso  simula pa nung una siyang huminga paglabas sa sinapupunan 
ng kanyang ina.  Hindi siya interesado sa kanyang yaman, sa kanyang mga pananaw, sa kanyang mga 
opinyon o kaya’y sa kanyang mga tsismis tungkol sa iba – ang alam lang niya ay ang pagmamahal na 
nararamdaman niya para sa kanyang anak at ang pagmamahal ng kanyang anak para sa kanya. 

Simple ang Pag-ibig.  Hindi ito mahirap unawain. Hindi ito nagmumula sa pagkamuhi.  Hindi ka 
makapagmamahal ng iba kung ang iyong kaluluwa ay puno ng galit at pagkamuhi.  Pag minamahal mo 
Ako, kailangang mahalin mo rin lahat ng mga sumusunod sa Akin, anuman ang kanilang kahinaan.  
Kailangang mahalin mo rin yung katakut-takot ang mga kasalanan, sapagkat nagagawa Kong 
magpatawad ng pinakamasama sa lahat ng kasalanan.  Ang dapat tandaan ay walang sinumang tao na 
may karapatang husgahan ang iba sa Ngalan Ko.  Sa Akin lamang ito pwedeng manggaling.  

Tandaan nyo ito, na pagdating sa pagbabala sa mundo tungkol sa mga makasalanan, na mga 
kaaway ng Diyos, Ako ang may karapatan.  Pero sa lahat ng pagkakataon, hihingi Ako ng mga 
panalangin para sa kanilang mga kaluluwa.  Iisa lamang ang hindi tinutukoy dito.  Hindi Ko kailanman 
mahihiling sa inyo na ipagdasal ang antikristo, sapagkat hindi siya galing sa Diyos. 

Ang inyong Jesus 

Ang Simbahang Katoliko ngayo’y Malapit nang Dumaan sa 

Pinakamatinding Pag-uusig sa Kanyang Kasaysayan  
Sabado, Ika-13 ng Abril, 2013 sa 11:50 ng Gabi 

Pinakamamahal Kong anak, gusto Kong palakasin ang loob ng lahat ng naniniwala sa Akin at sa Aking 
Mga Mensaheng nakapaloob sa Aklat na ito – ang Aklat ng Katotohanan.   

Pag ang tao’y sumusunod sa Akin at inihahabilin ang kanyang sarili sa Akin, kailangang gayanin niya 
ang lahat Kong Mga Katangian.  Ibig sabihi’y, kailangang mahalin niya lahat sa Ngalan Ko at tratuhin 
ang bawat tao gaya ng inaakala niyang dapat na pagtrato sa kanya.  Gayunman, pag talagang 
inihabilin mo ang iyong sarili sa Aking Kalinga, pagdurusahan mo ito.  Pagmamalupitan ka at laging 
sisikaping laitin ka. 

Sinasabi Ko ito sa lahat ng anak ng Diyos at sa mga Kristiyano, lalo na, dahil ang inyong pasanin ang 
pinakamabigat. Nananawagan ako sa lahat ng nasa mundo na nananampalataya sa Akin,  naniniwala 
man sila o hindi, na kinakausap Ko sila sa pamamagitan ng Mga Mensaheng ito.  

Ang mga Kristiyano ay lagi na lamang babanatan ng mga gustong palitan ang Mga Batas ng Diyos para 
ibagay ito sa kanilang mga makasalanang paghahanap ng kasiyahan at mga makasariling pagnanasa.  
Ang Simbahang Katoliko ngayo’y malapit nang dumaan sa pinakamatinding pag-uusig sa kanyang 
kasaysayan at siya’y pagbabali-baligtarin.  Ang pag-atake ay ilang dekada nang pinaplano at mahusay 
na binalangkas.  Ang tindi ng iyakan ng mga santo sa Langit dahil sa mga nakakakilabot na 
magaganap, at dahil sa bilis ng mga pangyayari ay pati ang mga di naniniwala sa Mga Mensahe ay 
mabibigla! 

Malaking kalituhan ang idudulot nito, habang marami sa mga banal na lingkod ay walang 
magagawa samantalang kukuwestiyunin at babaligtarin ang lahat ng kanilang pinakaka-ingat-
ingatan. Kukuwestiyunin sila at tatakutin ng mga nasa kanilang hanay sa Ngalan Ko. 

Sa mga tapat sa Aking Simbahan sa lupa, iginigiit Ko sa inyo na kayo’y maging alerto at ipagtanggol 
ang Aking Mga Aral kung gusto nyong manatiling tapat sa Akin.  Huwag na huwag nyong tatanggapin 
ang anuman maliban sa Katotohanang itinuro sa inyo.  Hindi na magtatagal at kayo’y malulungkot na 
parang pinabayaan, at ang kawawa Kong mga banal na lingkod  ay mamimighati dahil ang kanilang 
katapatan sa Akin at sa Simbahang itinatag ni Pedro ay pataksil na aagawin sa kanila. 

Sa lahat ng tradisyunal at tapat na Kristiyano, kailangang kayo’y laging matatag at huwag nyong 
papayagang mahikayat kayong iwan ang inyong pananampalataya.  Isasantabi kayo at papapayaging 
papag-aralin ang inyong mga anak ng isang di-totoong doktrina na hindi sa Diyos. 

Magsisimula nang maganap ang mga pangyayaring ito at nagbibigay Ako ng babala sa inyo para 
magabayan Ko kayo.  Ang sinumang mag-akusa sa Akin na dahil sa Misyong ito ay nahihikayat Ko ang 
mga kaluluwa na iwanan ang Aking Simbahan sa lupa, ay hindi  nauunawaan ang Aking mga tagubilin.  
Ang  ginagawa Ko lamang naman ay ang hilingin sa inyo na manatiling tapat sa Aking Mga Aral pag 
dumating ang panahon na kayo’y pipiliting tanggapin ang isang bagong pagpapalit ng Simbahan.  Ang 
bagong pagpapalit na ito ay hindi kailanman magiging katanggap-tanggap sa Paningin ng Diyos. 

 

Ang inyong Jesus 

Ina ng Diyos:  Pag ang mga anak ng Diyos ay iniligaw ng mga 

kasinungalingan, mawawalay sila sa Kanya 
Linggo, Ika-14 ng Abril, 2013 sa 02:00 ng Gabi  

Pinakamamahal kong anak, magpa-alo ka sa akin ngayon.  Magpayakap ka sa akin para mabigyan kita 
ng lakas at maipagpatuloy mo ang pagpapalaganap ng Banal na Salita ng Diyos ngayong napakahirap 
ng panahon. 

Nang ang mga umusig at pagkatapos ay pumatay sa aking Anak ay tinanong - “Bakit nyo ginawa ito?” 
– sagot nila – “Para ipagtanggol ang Salita ng Diyos.”  Nang tanungin sila kung papayagan ng Diyos ang 
pagpatay ng kapwa, sinabi nila na ito’y naaayon sa Aral ng Simbahan.  At gayundin ang mangyayari sa 
mga huling panahon.  Pipilipitin ng mga tao ang Mga Aral ng Diyos para bigyang-katwiran ang 
kanilang pagtanggi sa Kanyang Banal na Salita. 

Ibinibigay ng Aking Anak sa mundo ang Mga Mensaheng ito upang pagtibayin nyo ang Kanyang Mga 
Aral.  Ginagawa Niya ito para walang sinumang magkakamaling tanggihan ang Kanyang Banal na 
Salita, pag ang Mga Aral ng Kanyang Banal na Simbahan sa lupa ay pinakialaman at ginawang di-banal.  
Ang Salita ng Diyos ay kailangang hindi magbago kailanman, ngunit may mga propesiyang 
nagbubunyag na ito’y mangyayari sa panahong ito mismo, at gagawin ito ng Simbahang itinayo sa 
Bato ni Pedro.  

Ang aking Anak ang Salita.  Ang Salita ng Diyos ay kailangang parangalan ng bawat anak ng Diyos.  Pag 
ang mga anak ng Diyos ay iniligaw ng mga kasinungalingan, mawawalay sila sa Kanya.  Pag tumanggap 
kayo ng anuman maliban sa Katotohanan ng Diyos, pag tinanggap nyo ang kasalanan, at kayo’y 
gumawa nito, gagawa kayo ng hadlang sa pagitan nyo at ng aking Anak. 

Tandaan nyo -  na ako, ang Ina ng Diyos, ay pinoprotektahan ko ang lahat ng tumatawag sa akin.  Ang 
proteksiyon ko ay para sa lahat ng tao, para sa lahat ng relihiyon.  Pag dinarasal nyo ang aking Banal 
na Rosaryo araw-araw, pinagkakalooban kayo ng lahat ng klase ng proteksiyon at magagawa nyong 
itaguyod ang Katotohanan, ang Salita ng Diyos.   

Sinumang nasa Simbahan ng Aking Anak sa lupa, na namumuno sa mga tao, at hindi magawang 
dasalin ang Banal na Rosaryo sa harap ng kanyang kongregasyon, ay hindi galing sa Diyos. 

 
Ang inyong Ina 
Ina ng Diyos 
Ina ng Kaligtasan 
 
 
 

Marami ang di magkakaroon ng lakas para labanan ang 

aborsiyon, eutanasia at kasal ng parehong kasarian 
Lunes, Ika-15 ng Abril, 2013 sa 06:20 ng Gabi  

Pinakamamahal Kong anak, sa bawat bansa,  naglalabasan na ang napakaming mga kaaway ng Diyos  
para kondenahin ang Mga Batas ng Diyos. 

Maraming mga bagong batas ang ihahain sa bawat bansa at bawat simbahan.   

Marami sa mga ito ay magiging laban sa Mga Aral na itinuturo sa Banal na Biblia.  

 Lahat ng uri ng kasalanan ay isasabatas at ang mundo ay mababalot ng kadiliman ng halimaw.  Ang 
mga tatanggi sa mga batas na ito ay ituturing na mga nasisiraan ng bait o di kaya’y masasamang tao.  
Ang lakas ng kanilang  boses ay tatakpan ng mas malakas pang boses ng mga tumatanggap sa 
sekularismo, na para bang ito’y isang tunay na relihiyon.  Iisip sila ng lahat ng katwiran para 
maipasunod ang kanilang masasamang mga batas at marami silang maloloko, sapagkat gagamitin nila 
ang mga karapatang pantao bilang kasangkapan para kontrolin ang iba. 

Marami ang di magkakaroon ng lakas para labanan ang aborsiyon, eutanasia at kasal ng parehong 
kasarian.  At pag nagsulputan na ang mga batas, ipoproklama ng Simbahang Katoliko ang 
pagbabago para tanggapin ang lahat ng mga karapatang pantao at mga relihiyon.  Ang kasunod nito 
ay nakakakilabot na hidwaan sa pagitan ng mga pinagkalooban ng pang-unawa na ibinigay ng Espirito 
Santo, at ng mga nagmamahal sa kanilang sarili lamang at tinatanggihan ang Diyos. Ang Diyos at ang 
Aking Mga Aral ay itinuturing nilang  balakid sa inaakala nilang isang malayang paraan ng 
pamumuhay.  

Ang makapangyarihang grupo ng matataas na tao sa daigdig, na palihim nang nakapuwesto sa 
bawat sulok ng mundo, ay magpaplano ng mga bagong  batas pang-Simbahan at magkukumplutan 
para pabagsakin ang mga pinuno, samantalang  lumilikha ng mga giyerang magdudulot ng 
pagkawasak.  Ganun sila kayabang at ganun katatag ang kanilang pananampalataya kay Satanas, kaya 
naniniwala silang wala silang kapalit.  Ang tindi ng kanilang magiging pagdurusa para sa kanilang 
masasamang gawain. 

Sa puntong inaakala na nila na magagawa na nilang kontrolin ang iba at isakatuparan ang kanilang 
masasamang plano laban sa iba, doon sila  hahampasin at pababagsakin ng Kamay ng Aking Ama.  
Bibigyan lamang sila ng sapat na panahon para tumalikod.  Pagkatapos ay babalingan nila ang isa’t isa 
at sila’y magkakaubusan. Ganun magiging katindi ang kanilang pagdurusa  kaya kahit malapit na ang 
katapusan ay hindi pa rin nila makikita ang darating na mga pangyayari pag nagpatuloy silang 
magpagapos kay masama.  Para sa maraming tao na hindi sa Diyos, halos di nila mapapansin sa 
umpisa ang mga pangyayaring ito.  Pag nasikil na lamang ang kanilang kalayaan saka sila lantarang 
mag-aalsa laban sa mga paglabag sa kanilang mga karapatan sa kani-kanilang bansa.  At doon nila 
makikita ang kilabot na malilikha sapagkat ang Liwanag ng Diyos ay naglaho na.  Ang magiging kapalit 
nito’y kadiliman, kawalan, gutom at kawalan ng pag-ibig.  Saka lamang sisigaw ang tao para humingi 
ng Awa sa Diyos.   Paparoon Ako at maghihintay para paginhawahin sila at iligtas ang kanilang mga 
kawawa at takot na takot na mga kaluluwa. 

 

Ang inyong Jesus 

Ang Salita ayon sa Diyos ay pupunitin habang ang paganismo 

ay kumakalat sa Lupa 
Martes, April 16, 2013 @ 08:45 pm  

Pinakamamahal kong anak,  ang pag-ahon sa Bundok ng Kalbaryo na dapat danasin ng Aking 
Simbahan sa Lupa ay nagsimula na, gaya ng sinasabi sa propesiya.   Ang lahat ng nagsasalita sa 
Ngalan Ko, na nagmamahal sa Akin at iginagalang ang Aking Mga Aral,  ay kailangang harapin na ang 
mahirap na paglalakbay upang  itaguyod ang Aking Banal na Salita. 

Ang Salita ayon sa Diyos ay pupunitin habang ang paganismo ay kumakalat sa Lupa. Sa lahat ng 
sumusunod sa Akin, sinasabi Kong kayo’y lumakad nang taas-noo.  Huwag na huwag kayong mag-
uurong-sulong sa Katotohanan pag may mga tao, kasama na ang inyong mga kamag-anak at mga 
kaibigan, na magmamakaawa sa inyo na talikuran na ang Aking Banal na Salita na ibinigay sa inyo 
noong panahong nasa Lupa Ako.  Huwag nyong pahihinain ang inyong determinasyon na manatiling 
tapat sa Akin.  Ilan sa inyo ay magiging matatag sa panahon ng paglalakbay na may pag-uusig.  Ang iba 
nama’y babagsak.  May ilang susuko.  May iba namang magpapasya na tanggapin ang mga 
kasinungalingang inihaharap bilang Banal na Doktrina at sila’y mawawalay sa Akin. 

Kakargahin Ko sa Aking Mga Balikat yung mga nanalig nang lubos sa Akin.  Bibigyan Ko ng 
proteksiyon yung lahat ng may sapat na tapang para ipagpatuloy ang pag-aalay ng Banal na Misa sa 
paraang dapat itong ialay.  Poprotektahan Ko ang Mga Sakramento na ibinibigay ng Aking mga 
banal at sagradong lingkod na ayaw layuan o talikuran ang Aking Paglilingkod.  Yung mga 
maghahabilin ng kanilang sarili sa Aking Pangangalaga ay walang dapat katakutan. Yung mga 
binigyan na ng Katotohan buong buhay nila, at tatalikod sa Aking Mga Aral alang-alang sa mga 
kasinungalingan, ay mawawalay sa Akin. Ang Aking katarungan ay dapat katakutan, sapagkat walang 
sinumang dapat maniwala na sila’y pwedeng pumunta sa kailaliman ng kalokohan nang walang 
pagsisisi sa kanilang kaluluwa at hindi nila ito pagbabayaran. 

Ang Aking Pagmamahal ay magkakaroon ng sapat na lakas para yakapin yung mga malilito sa 
panahong ito.  Aabutin Ko ang lahat ng anak ng Diyos na maghahanap sa Akin, gaano man kaitim ang 
kanilang mga kaluluwa.  Sa gitna ng gulo, magpapakilala Ako sa wakas at papalisin Ko ang Lupa sa 
panahong ang mga tao’y inaakalang wala na silang makakayanan pa. 

 Alalahanin nyo, na Ako ang Una at ang Huli, at walang makakalupig sa Akin.  Ako’y Makapangyarihan-
sa-Lahat at pag akala nyo’y ang kasamaang ginagawa sa mundo ay di na mapipigilan pa, narito Ako.  
Pinapayagan ko ang pagdurusang ito, ang pangwakas na pag-uusig na ito, sapagkat ito ang huling 
sandata laban sa halimaw.  Kung wala ito, nagawa na sana niyang nakawin ang mga kaluluwa ng 
malaking bahagi ng populasyon ng mundo. 

Ang labanang ito para sa mga kaluluwa ay magdudulot ng pagkabigla sa mga talagang nakakakilala sa 
Akin sapagkat ang kasamaang kailangan nyong masaksihan ay makikita sa mga taong akala nyo’y 
mabubuti.  Si Satanas ay walang iiwang batong di nabaligtad at gagamitin niya ang bawat kaluluwa, 
lalo na yung malalapit sa Akin, para patalikurin sila sa Aking Mga Aral.  Matagalan man nang bahagya 
ang mainit na labanan, Ako naman, sa pamamagitan ng Misyong ito, ay magliligtas ng bilyun-bilyon sa 
pamamagitan ng pagbabalik-loob. 

Ang inyong Jesus 

Ang palatandaang ito, na di dapat ipagkamali sa Tatak ng 
Halimaw,  ay para isagisag ang bagong Sang-Mundong Relihiyon  
Miyerkules, April 17, 2013 @ 08:00 pm  

Pinakamamahal Kong anak, halos sumabog ang Aking Puso sa pagtitiis sa kawawang kalagayan at 
pagdurusang kailangang tiisin ng buong sangkatauhan.  Hindi ito gawa ng Aking Kamay kundi sumpa ni 
Satanas, habang ang kanyang espirito ay gumagala at nilalamon ang mga kaluluwa na kanyang 
madaanan.  Wala silang kamalay-malay sa impluwensiyang ito ng kasamaan kaya sinisisi ng mga tao 
ang lahat pang iba bilang siyang dahilan ng kanilang pagdurusa.  Ibinabagsak nila ang sisi sa iba at 
hindi nila maunawaan na ang kanilang kawalan ng pananampalataya sa Diyos ang lumilikha ng ganung  
gulo sa kanilang buhay. Habang sinasakmal ng espirito ng kasamaan ang sangkatauhan, lalabanan ito 
ng Liwanag ng Diyos sa mga paraang makikita sa ilang bagay. Dadami ang mga bagyo at magkakaroon 
ng mga kaguluhan sa maraming bansa.  Magkakaroon ng pagkabalisa sa mga bansa habang inaagaw 
ng mga gobiyerno ang kalayaan ng mga taong kanilang pinamamahalaan. Pagkatapos, ang mga 
simbahan, pati yung mga nagmamahal sa Diyos, ang kaisa-isang Santisima Trinidad, ay magsisimulang 
alisin ang kanilang mga paglilingkod at isara ang kanilang mga pinto. 

 Ang dami ng mga simbahang magsasara at makikita ito sa lahat ng kanluraning bansa.  

Di magtatagal, ang tatak ng komunismo ay makikita sa pamamagitan ng isang natatanging 
palatandaan na makikita sa mga simbahang nananatiling bukas; sa media; sa mga damit, sa mga 
sine; at ang palatandaang ito ay ipagmamalaking isuot ng mga nasa matataas na puwesto. Ito’y 
ituturing na tanda ng karangalan at iwawagayway ng mga miyembro ng mga pamunuan sa lahat ng 
mga pangunahing simbahan at sekta.  Makikita nyo ang simbolong ito sa mga lugar na pam-publiko; 
sa mga altar; sa mga paliparan at sa mga damit ng mga pinuno ng mga simbahan. 

Ang palatandaang ito, na di dapat ipagkamali sa Tatak ng Halimaw, ay para isagisag ang bagong 
Sang-mundong Relihiyon.  Ang mga may kagagawan nito ay hindi na matatakot na ipakita ang 
kanilang tatak, na sagisag ng kakayahang mag-manipula at ng katapatan sa halimaw. 

Ang araw kung kailan patitigilin ang pang-araw-araw na Sakripisyo ng Mga Misa, sa format na ang mga 
ito’y dapat ialay sa Aking Banal na Ngalan, ay siya mismong araw kung kailan ang simbolong ito ay 
makikita sa mga altar at sa harapan ng lahat ng tabernakulo sa mundo. 

Ipanalangin nyo,  mahal Kong mga alagad, na makakatagpo kayo ng  konsuwelo sa mga sagradong 
lingkod Ko na mananatiling tapat sa Akin, sapagkat mangangailangan nga kayo ng konsuwelo sa loob 
ng mga pagsubok na ito.  Lagi Ko kayong itataas at kakargahin.  Hinding hindi ko kayo pababayaan, 
pero huwag na huwag nyong tatalikuran ang  Aking Mga Aral, o tatanggapin ang mga gawaing pagano 
kapalit ng Katotohanan. 

 

Ang inyong Jesus 

Hinihiling Ko na yung mga natatakot at nalilito sa Mga 

Mensaheng ito ay pakinggan na Ako ngayon 
Biyernes, April 19, 2013 @ 05:00 pm  

Pinakamamahal Kong anak, kay lungkot ng Misyong ito, sa kabila ng daan-daan libung binabalot ka ng 
kanilang pagmamahal at mga panalangin.  Pag pinaglingkuran mo Ako at inihabilin ang iyong sarili 
nang may buong pagsuko sa may Paanan Ko, ramdam mong ikaw ay nag-iisa.  Haharapin mo ang galit 
ng Aking mga kaaway, na di ka bibigyan ng kahit sandali man lang na kapayapaan. Ikaw, Aking anak, 
makinig ka ngayon habang iniaalay Ko sa mga tumatalikod sa Akin, sa mga Salitang ito, ang isang 
natatanging kaloob sa mga anak ng Diyos. 

Hinihiling Ko na yung mga natatakot at nalilito sa Mga Mensaheng ito ay pakinggan na Ako ngayon.  
Di nyo ba alam kung gaano Ko kayo kamahal kahit ayaw nyo sa Akin?  Di nyo ba alam na hinding 
hindi Ko kayo parurusahan sa hindi nyo pagtanggap sa Mga Mensaheng ito, gayung ibinigay ang 
mga ito sa inyo para maihanda Ko kayo at mapalakas kayo para sa  darating na mga pagsubok?  

Di nyo ba Ako nakikilala, ang inyong minamahal na Jesus, ngayong tinatawag Ko na kayo? 

Ako ang inyong Tagapagligtas at hinding hindi Ko kayo isasantabi pag may mga duda sa inyong isip.  
Paano Ko makukuhang magalit sa inyo samantalang mahal nyo Ako at ang Katotohanan lang ang 
inyong inaalala?  Inihahanda Ko na kayo ngayon para sa mga hamon na inyong kakaharapin, gaya ng 
nasa mga propesiya, habang  ang mga pag-uusig sa Aking Simbahan ay nalalantad. 

Para mailapit Ko kayo sa Awa ng Aking Pag-ibig at maliwanagan ang inyong puso, ibinibigay Ko sa inyo 
ang Kaloob na ito.  Pag nanawagan kayo sa Akin sa ganitong paraan, sa pamamagitan ng Panalanging 
ito, ipinangangako Kong ang inyong mga duda sa kung sino Ako na nakikipag-usap sa inyo ngayon, ay 
maglalaho.  Ibinibigay Ko sa inyo ang Kaloob na ito para sa pamamagitan ng Mga Panalanging 
ibinibigay Ko sa mundo sa panahong ito, ay mailigtas nyo ang buong sangkatauhan.   

Kung lalapit kayo sa Akin, nang walang pagmamalaki, at bukas at malinis ang inyong konsiyensiya, 
kaagad nyong malalaman na ibinigay na sa inyo ang Kaloob na ito.  Ito ay ang Kaloob na Pagbabalik-
loob para sa iba. 

 

KRUSADA NG PANALANGIN (105) Regalo ng Pagbabalik-loob Para sa Iba 

O pinakamamahal kong Jesus, taglay ang aking pag-ibig sa Iyo, sumasamo akong tanggapin Mo ang 
aking kaluluwa upang maging kaisa Mo. 

Kunin mo po ang aking kaluluwa, lukuban ito ng Iyong Banal na Ispiritu at tulungan ako, sa 
pamamagitan ng panalanging ito, na iligtas ang lahat ng mga nakakasalamuha ko.  

Balutin mo po ang bawat kaluluwang nakakaharap ko ng Iyong Banal na Awa at ibigay sa kanila ang 
kaligtasang kailangan upang makapasok sa Iyong Kaharian. 

Dinggin mo po ang aking mga panalangin. Pakinggan mo ang aking mga pagsusumamo at sa 
pamamagitan ng Iyong Awa, tubusin mo po ang lahat ng mga kaluluwa sa sanlibutan. Amen. 

Yung mga naninirang-puri at tumatanggi sa Mga Mensaheng ito, lumapit kayo sa Akin.  Ipakikita Ko sa 
inyo ang Katotohanan.  Kukunin Ko kayo at kukonsuweluhin.  Lagi Ko kayong mamahalin gaano man 
nyo sinusugatan ang Aking damdamin. 

Ang inyong Jesus 

 

Pag ang tao’y di naniniwala sa Diyos, hindi niya tinatanggap 

na iba ang tama sa mali  
Sabado, April 20, 2013 @ 04:45 pm  

Pinakamamahal kong anak, napupuno ng dalamhati ang Kalangitan dahil sa pagdurusang kailangang 
danasin ng Aking mahal na mga alagad sa Lupa. Lahat ng anghel at mga santo ay nagkakaisa para 
ipanalangin ang sangkatauhan habang dinaranas nito ang ganung kabagsik na pag-atake ni Satanas at 
ng lahat niyang masasamang espirito. 

Habang ang kanilang mga panalangin ay Aking tinatanggap at inaaksyunan, hinihiling Ko sa lahat ng 
mga nagpapahayag na sila’y mga Kristiyano, na manalangin sila sa paraang hindi pa nila kailanman 
nagawa. 

Ang mga panalanging dinarasal araw-araw para sa proteksiyon laban sa mga puwersa ng demonyo, na  
nakakalat sa Mundo, ay makakatulong para palisin ang masasamang espirito.  Kailangan nyong 
manatili sa pag-asa, at pag nananatili kayong tapat sa Akin, mas magiging malakas kayo. 

Ang lakas ng mga Kristiyano, kaisa ng Katotohanan ng Diyos, ay magiging matatag na pader ng 
proteksiyon laban sa halimaw na ang kanyang planong ipahamak ang mga anak ng Diyos ay 
nangyayari na sa panahong ito.  Kailangang tumayo kayo sa harapan Ko, ipahayag ang inyong walang-
maliw na pagmamahal sa Akin, at pamumunuan Ko kayo sa Aking hukbo, na hindi kailanman 
magagapi.  Habang lumalaki ang Aking hukbo at bilyun-bilyon pa ang nagbabalik-loob at tumatanggap 
sa Akin, makakatulong ito sa pagpaslang sa halimaw. 

Ang inyong tungkulin, minamahal Kong mga alagad, ay pagtuunang-pansin yung mga tatanggi sa Aking 
Kamay ng Awa.  Hindi bale kung kayo’y pagtawanan sa Ngalan Ko, ang kailangan lamang nyong gawin 
ay magmakaawa para sa kaligtasan ng mga kaluluwa.  Dapat nyong malaman na ang hukbo ng Diyos 
sa Lupa ay pagkakalooban ng mga natatanging grasya na magbibigay ng kakayanan dito na maakay 
ang mga kaluluwang nagdududa sa Aking Banal na Salita. 

Ang mga duda, kung hahayaang lumala, ay magwawalay sa tao sa Diyos.  Ang mga duda ay itinatanim 
sa puso ng tao, ni Satanas para lokohin ang mga anak ng Diyos at papaniwalaing Siya, ang Diyos, ay 
hindi Umiiral. 

Pag ang tao’y di naniniwala sa Diyos, hindi niya tinatanggap na iba ang tama sa mali.  Kung hindi 
siya aakayin ng Diyos, mahuhulog siya sa bawat patibong na ilalagay ni Satanas sa kanyang daan.  
Ganung kalaki ang pagkamuhing nakikita sa puso ng mga tao sapagkat sa oras na buksan nila ang 
sarili kay masama, mapupuno ng galit ang kanilang mga puso. 

Ang pinakamatinding galit ay itutuon sa mga Kristiyano, pero hindi alam ng mga taong ito kung 
bakit ganito ang kanilang damdamin.  Kaya nga yung mga nagsasabing di sila naniniwala sa Diyos ay 
mas gumugugol ng panahon sa pagkondena sa mga naniniwala. 

Manalangin, manalangin, manalangin para sa kanilang mga kaluluwa 

Ang inyong Jesus  

 

Ang Tore ng Babel ay minsan pang itatayo at ihaharap bilang 

isang templo ng Diyos  
Linggo, April 21, 2013 @ 02:45 pm  

Pinakamamahal Kong anak, sinong makatatangging  namatay Ako sa Krus?  Sinong makatatangging 
inialay Ko ang Aking Buhay upang mailigtas ng Katotohanan ang mga makasalanan sa lahat ng dako?  
At sino naman sa inyo, pagdating ng araw, ang tatanggi sa Katotohanan ng Aking Simbahan sa lupa 
pag bawat bato nito’y isa-isa nang tinatanggal para ito’y buwagin? 

Ipinagkaloob na sa inyo ang Katotohanan.  Alam nyo ang Aking Mga Aral.  Kung gayon, makikilala nyo 
ang Aking Simbahan sa pamamagitan ng Aking Mga Aral.  Ang Aking Simbahan sa Lupa ang Siyang 
Katotohanan.  Ang Aking Simbahan sa Lupa ang Siyang Aking Katawan.  Kaya kung may isa sa inyo na 
hahampas sa Aking Katawan, at pagkatapos ay muling iimbentuhin ang Aking Mga Aral at ang 
ihaharap sa inyo’y mga kasinungalingan, itatanggi nyo na ba Ako? 

Akong si Jesucristo ay hindi Ko sinasabi sa inyo ito para hatiin kayo.  Sinasabi Ko ito sa inyo para 
igalang nyo ang Aking Mga Aral, itaguyod ang Mga Banal na Sakramento at manatiling matatag sa 
Katotohanan.  Walang sinumang tao sa lupa na maaaring palitan ang Mga Aral ng Aking Simbahan. 
Wala. Wala ni isa sa inyo ang binigyan ng kapangyarihang ito na magpahayag ng mga bagong 
doktrina at iharap ang mga ito bilang Akin. Pero itatanggi Ako ng marami sa inyo sa pamamagitan ng 
kanilang pagtanggi sa Katotohanang ibinigay sa inyo 2,000 taon na ang nakalilipas.  Ganun kayo ka-
mangmang sa kaalaman tungkol sa mga banal na bagay, na wala rin kayong magiging alam sa mga 
bagong batas na lalapastangan sa Akin pag ang mga ito’y ipinasok sa Aking Simbahan sa Lupa. 

Gaya nung una, ang Tore ng Babel ay minsan pang itatayo at ihaharap bilang isang templo ng Diyos.  
Matatagpuan ito sa Roma at itatampok nito ang bagong simbolo ng bagong sangmundong relihiyon.  
Makikita ang simbolong ito sa bubong, sa pasukan at mangingibabaw sa mataas na altar na nasa loob. 
Ang Aking mahalagang ginintuang Tabernakulo, na nilapastangan ang buo nitong Kaluwalhatian, ay 
ilalagay sa sentro ng altar para makita ng lahat.  Ang ibig sabihin ng insultong ito ay bukas ang pinto 
para sa halimaw para salakayin ang Aking Tabernakulo.  Sa panahong ito, mawawala ang Aking 
Presensiya. 

Milyun-milyong tao – marami sa kanila ang hindi makaaalam ng kahulugan ng kasuklam-suklam na 
bagay na ito – ay gagawin ang bawat sabihin sa kanila at mananalangin sila sa harap ng halimaw.  Ang 
isusuot ng mga maglilingkod sa templo ay mga bagong kasuotang may mga gintong sagisag, pero 
mumurahing sotana ang itsura. Ang gintong sagisag, na ipakikita sa hambog na paraan, ang siyang 
magiging simbolo ng bagong sangmundong relihiyon. 

  

Ang mga Krus ay maglalaho. Ang Aking Krusipiho ay hindi na makikita saanman.  At kung makita man 
sa mga pam-publikong lugar, pipilitin ang mga tao na tanggalin ang mga ito ayon sa batas. 

Ang bagong tore, na si Satanas ang pararangalan, ay tutularin sa maraming bansa, at pagkatapos ay 
mahahayag ang ikalawang bahagi ng panloloko.  Idideklara ng simbahan sa lahat, na ang 
pagkakaroon ng Impiyerno ay kalokohan. Pag ang malaking kasinungalingang ito ay tinanggap na ng 
lahat ng simbahan, ang mga tao’y parang sanggol na ihe-hele tungo sa isang di-totoong kapanatagan 
ng kalooban.  Sasabihing di papayagan ng Diyos na magkaroon ng ganung lugar.  Na mahal Niya lahat 
at ang pagkakaroon ng Impiyerno ay pinalaganap lamang ng mga relihiyosong panatiko sa loob ng 
maraming siglo.  Kaya naman,  magiging katanggap-tanggap na sa mga tao ang pagkakaroon ng 
kasalanang mortal.   Ang kasalanan ay magiging napaka-katanggap-tanggap kaya ang mga tao’y hindi 
na mananalangin pa o hihingi ng Awa, sapagkat hindi na ang Diyos ang kanilang kinikilala.  Ang 
halimaw na ang paghahabilinan nila ng kanilang kaluluwa at bawat hakbang ng kanilang paglalakbay 
ay maingat na aayusin ng mga kaaway ng Diyos. 

Ang inyong Jesus  
 

 

 

Ina ng Diyos:  Para magawang karapat-dapat sa Kanyang 

Kaharian, kailangang mahubaran sila ng mga makamundong 

impluwensiya  
Lunes, April 22, 2013 @ 04:00 pm  

Anak ko, para maligtas ang mga anak ng Diyos, kailangang sundan nila ang daan ng aking Anak.  
Kailangang tanggapin nila na, para magawang karapat-dapat sa Kanyang Kaharian, kailangang 
mahubaran sila ng mga makamundong impluwensiya, na nagwawalay sa kanila sa Diyos. 

Ang mga lalapit sa aking Anak, sa paghahanap nila sa Katotohanan, ay makakakita ng ilang 
pagbabago na mangyayari sa kanilang buhay. Para sa mga di-nakakakilala sa Kanya o nagbubukas ng 
kanilang puso sa Kanya sa unang pagkakataon, aagos ang kanilang luha.  Ang mga luhang ito ay bunga 
ng pagmamahal na ibubuhos Niya sa kanilang puso at mag-uumapaw ang kanilang kaligayahan.  Luha 
ng pagbabalik-loob ang mga ito.  Ang kanilang puso at kaluluwa ay mapupuno ng isang pag-ibig na 
hindi pa nila kailanman nadama.  Ito ang Pag-ibig ng Diyos at isa itong Kaloob mula sa Langit.  

Di magtatagal, dahil puno sila ng Liwanag ng Diyos, aakit sila ng kadiliman ni masama, na naghahanap 
ng mga kaluluwang puno ng ganitong Liwanag. Dito sila pahihirapan ng iba, na kinakasangkapan ni 
masama para salakayin ang kanilang pananampalataya at katapatan sa Diyos. 

Ang mga simple ang pagmamahal para sa aking Anak, walang kayabangan at kapalaluan ng tao – na 
hindi sumusuko sa mga pamimilit ng mga tumatanggi sa aking Anak – ay magdurusa gaya Niya. 
Makakaramdam sila ng hapdi pag nakasaksi sila ng kasalanan, sapagkat nadarama nila ang 
kaparehong hapding naramdaman ng aking Anak.  Matitisod at matutumba sila, gaya ng nangyari sa 
aking Anak.  Habang sila’y nabubuhay, madarama nila ang hapdi ng pagdurusa ng aking Anak.  
Makakasama nila ito hanggang makumpleto ang pangwakas na paglilinis ng mundo. 

 Huwag na huwag nyong aakalaing ang katapatang ito sa aking Anak ay puro hapdi na lamang, 
sapagkat nagdudulot din ito ng isang tuwa, isang kapayapaan at isang pag-asang naghahatid ng 
buhay na walang-hanggan. Huwag na huwag nyong papayagan na ang inyong pagmamahal sa aking 
Anak ay magwalay sa inyo sa lahat kong anak ng Diyos.  Sa halip ay lapitan nyo lahat, lalo na yung mga 
hindi pa nakapagbubukas ng kanilang puso sa aking Anak.  Kailangan nila ang inyong tulong.  Sa 
pamamagitan ng Kaloob na pagbabalik-loob, pinagkalooban na kayo ng Mga Grasyang kinakailangan 
para akayin ang mga kaluluwang ito papunta sa aking Anak.  Kailangang gawin nyo ito sa 
pamamagitan ng pagtanggap ng hapding dapat nyong tiisin, bilang isang sundalo ni Cristo, at sa 
pamamagitan ng inyong mga panalangin at sakripisyo para sa iba. 

Ang inyong mahal na Ina 

Ina ng Kaligtasan 

 

Lahat ng di-totoong propeta ay palalayasin Ko at mahigpit Kong 
parurusahan 
Martes, April 23, 2013 @ 04:55 pm  

Pinakamamahal Kong anak, sa panahong ito, ang Aking mga bisyonaryo sa lahat ng dako ng mundo, ay 
dumaranas ng matinding pagdurusa habang pinagdaraanan nila ang pasakit na kinakailangan para 
iligtas ang mga kaluluwa ng sangkatauhan. 

Silang mga nag-alay ng kanilang sarili sa Aking paglilingkod, ay lalakad mag-isa, gaya ng Aking ginawa 
nang umakyat Ako sa Bundok ng Kalbaryo, at konting-konti lamang ang darating para sila’y tulungan. 

Habang ang Aking mga makatotohanang kaluluwa ay dumaranas ng hapdi, pangungutya at pagtalikod, 
ang mga di-totoong propeta’t bisyonaryo naman ay pararangalan, at marami silang maloloko.  Ang 
mga di-totoong propeta ay tatayo sa inyong hanay at magtatamo ng papuri at pagluwalhati.  Sa 
likod ng kanilang maskara ng kababaang-loob at matatamis na salita, naroon ang kahungkagang 
dulot ng espirito ng kasamaan.    

Binabalaan Ko ang mundo na huwag sumunod sa mga di-totoong propetang yun na ang hanap ay 
pagluwalhati, paghanga at papuri para sa kanilang sarili, sa Banal Kong Ngalan.  

Walang sinumang tao na Akong si Jesucristo ang nagsugo, ang itataas ang sarili para kayo’y 
magpatirapa sa kanilang paanan.  Walang propeta Ko ang tatayo sa isang patungan at magsasabing 
siya’y mas dakila kaysa inyo.  Hindi niya kailangang sabihing mas dakila siya kaysa kanyang mga kapwa 
para gawin ito.  Ang kailangan lang niyang gawin ay mangaral ng mga salita ng karunungan daw, para 
akalain nyong siya’y dapat purihin dahil malapit daw siya sa Diyos.  Sa halip na itaguyod ang 
pagdarasal at ilapit kayo sa Diyos, uutusan at hihilingin nya muna ang inyong paggalang.  Gagawin nya 
ito sa pagsasabi kung anong mga katangian ang maiuugnay sa mga banal na tao.  Mang-aakit ng mga 
kaluluwa ang mga di-totoong propetang ito sa pamamagitan ng kasalanan ng kayabangan.  Ang 
kayabangan sa isang di-totoong propeta ay makakaakit ng kayabangan sa ibang mga kaluluwa.  
Nagpupurihan sila gamit ang Ngalan ng Diyos para ipakita ang kanilang kadakilaan.  Mag-ingat kayo sa 
mga magsasasabi sa inyo na ibalot nyo ang inyong sarili sa mga natatanging kaloob na umaakit sa 
mundo ng mga espirito.  Iwasan nyo yung mga nag-aanyaya sa inyo, sa Ngalan Ko na mag-
eksperimento sa mga espirito, na sabi nila’y magbibigay daw sa inyo ng malaking kapayapaan at 
kaginhawahan pero di man lamang binabanggit ang Diyos.  Kung hindi kayo inaanyayahang yumuko 
nang mapagkumbaba sa harap ng Diyos, pero sa halip ay sinasabihan kayo na asikasuhin muna ang 
inyong sariling kapakanan bago ang sa iba, alam nyo nang hindi ito maaaring magmula sa Diyos.  
Huwag na huwag nyong uunahin ang inyong sariling kapakanan, o ng iba, bago ang Diyos.  Lahat ng 
hilingin nyo ay kailangang naaayon sa Banal na Loob ng Diyos. 

Marami sa mga di-totoong propeta ng mundo ay nakikitrabaho sa mga espiritong hindi galing sa Akin.  
Itataguyod nila ang kahalagahan ng inner healing, positive thinking at metaphysics, na iisa ang 
kahulugan.  Hihikayatin ang tao na itaas ang kanyang sarili bago ang Diyos.  Lahat ng di-totoong 
propeta ay palalayasin Ko at mahigpit Kong parurusahan.  Ang kanilang parusa ay magiging mas 
malaki kaysa mga ordinaryong tao, sapagkat pananagutan nila ang pagkapahamak ng napakaraming 
kaluluwa. 
 
Ang inyong Jesus  
 
 
 

Ina ng Diyos:  Sa pagkakataong ito, hindi Siya darating na may 
katawang-tao 
Miyerkules, April 24, 2013 @ 02:15 pm  

Mahal kong mga anak, dahil sa Kanyang dakilang Pag-ibig para sa sangkatauhan, inihahanda na kayo 
ngayon ng aking Anak para sa Kanyang Ikalawang Pagdating.  Mahal Niya kayo kaya Niya kayo 
kinakausap ngayon sa pamamagitan ng Kanyang mga propeta, para matiyak Niyang walang 
makakatakas sa Kanyang Awa.  Gaya nung isugo ng Diyos si Juan Bautista para ihanda ang mundo para 
sa aking Anak – ang bugtong na Anak ng Diyos – ibinubunyag na ngayon sa inyo ng aking Anak ang 
pangwakas na plano.  Itong pangwakas na plano ng kaligtasan ay magiging katulad ng sa Kanyang 
unang pagdating, pero may isang kaibhan.  Sa pagkakataong ito, hindi Siya darating na may katawang-
tao. 

Ngayong ang Katotohanan ay muling ibinubunyag sa inyo, ipinaaalala sa inyo ng aking Anak ang 
tungkol sa lahat ng nagmumula sa Diyos sa pamamagitan ng Kanyang Banal na Salita, habang 
inihahanda Niya ang mga huling yugto.  Ang mga anak ng Diyos ay pinagkalooban ng Katotohanan 
nang ang aking Anak ay maglakad sa Lupa.  Ngayon naman, kayo ang pagkakalooban ng buong 
Katotohanan, pati na ang mga pagbubunyag  ng gawain ng mga kaaway ng Diyos, para sa inyong 
kapakanan at baka kayo maloko.  Kailangang bukas na bukas ang inyong puso pag dinadala sa inyo ng 
aking Anak ang mga Kaloob na ito, na bubusog sa inyong mga kaluluwa. 

Nang napakita ako sa mga bisyonaryong pinili ng Diyos sa loob ng maraming taon, ito’y para ihanda 
ang mga kaluluwa sa panahong ito.  Ngayon, sa inyong paghahanda para sa pag-uusig na gagawin 
laban sa mga Kristiyano, magiging napakahirap dahil espirito ang gagawan ng karahasan at ito ang 
pinakamasakit sa lahat.  Pag alam nyo ang Katotohanan ng Salita ng Diyos, at pag alam nyo kung 
paano makilala ang gawa ng manloloko, mas magiging malakas kayo.  Mas mahalagang di hamak ang 
manatili sa tunay na Salita ng Diyos kaysa tanggapin ang mga kasinungalingang ihaharap sa inyo ng 
mga hindi galing sa Diyos. 

Itataas kayo ng aking Anak sa malaking kaluwalhatian pag sinunod nyo ang Kanyang Banal na Salita 
at itinaguyod ang Kanyang Mga Aral.  Hinihiling ko sa inyo na pagpakitaan ang aking Anak ng 
respetong nararapat sa Kanya.  Yung mga tumalikod sa Kanya nang maglakad Siya sa Lupa ay 
tinanggap din sa wakas ang Katotohanan ng kung Sino Siya nang mamatay Siya sa Krus.  Yun namang 
mga tumatalikod sa Kanyang Salita ngayon ay makikita rin sa wakas ang Katotohanan sa araw na 
dumating Siya para Maghukom.  Para sa marami, magiging huli na ang lahat. 

Ipanalangin nyo na nawa’y lahat ng kaluluwa ay manatiling tapat sa pamana ng aking mahal na Anak 
na si Jesucristo, sapagkat yun lamang mga tumatanggap sa Kanya ang maaaring dalhin sa Kanyang 
Kaharian. 

Ang inyong mahal na Ina 
Ina ng Kaligtasan 
 
 
 

Ang napakasamang mga gawang ito ay kailangang mangyari, 
habang ang Lupa ay nililinis  
Miyerkules, April 24, 2013 @ 02:40 pm  

Pinakamamahal Kong anak, habang patuloy Kong nililinis ang mundo sa pamamagitan ng Aking Kaloob 
na Espirito Santo, Akong si Jesucristo ay tumatanggap ng higit pang pagkamuhi. 

Habang ang Aking Presensiya ay lumalago sa puso ng tao, ang antas ng pagkamuhi ay makikita sa mga 
gawa ng mga tumatanggi sa Aking Kabanal-banalang Salita. 

Yung mga patuloy na nagpapasok ng mga batas na lumalapastangan sa Diyos ay lalo pang 
magsusumikap na lapastanganin ang Salita ng Diyos. Ang napakasamang mga gawang ito ay 
kailangang mangyari, habang ang Lupa ay nililinis.  Habang tumitindi ang paglilinis, gayundin 

mabubunyag sa inyo ang kasamaan ng kasalanan.  Mapapansin nyong bawat maiisip na gawa, na 
laban sa Diyos, ay itataguyod nitong Aking mga kaaway. 

Maraming magsasabing wala naman silang ginagawang mali, pero ang mga gawang ito’y hindi 
tatanggapin ng mga Akin na nakakakilala sa Katotohanan.  Maraming kaluluwa  ang biniyayaan Ko ng 
Kaloob na pagkaunawa, kaya ang masasamang mga ginagawa ng mga nasa puwesto ng kapangyarihan 
at namamahala ng mga bansa, ay makikita bilang kung ano nga ang mga ito – ang gawa ni Satanas. 

Ang masasamang espirito ni Satanas ay pinatindi pa ang kanilang presensiya sa mga hindi 
naniniwala sa Diyos. Hindi pa nasisiyahan na ang mga kaluluwang yun ay tumalikod na sa Diyos, 
itinutulak pa nila ang mga taong ito na itaguyod ang pinaka-masasamang kasalanan.  Sa paglipas ng 
panahon, ang mga kaluluwang ito ay nagiging napakasama at puno ng pagkamuhi sa Diyos kaya 
lumulubog sila sa isang kadilimang hindi kailanman makatatanggap sa Liwanag ng Diyos. 

Tandaan nyo, dakila ang Aking Awa.  Sa Aking Awa na lamang maliligtas ang mga taong ito. Wala na 
silang ibang aasahan pa, sapagkat marami sa mga pinahihirapang kaluluwang ito, sa tindi ng pagsapi 
sa kanila, ay walang kakayahang hingin ang Aking Kamay ng Awa. Kayong mga nakakakilala sa Akin at 
nagmamahal sa Akin, kailangan nyong tulungan ang kawawang mga taong ito sa pamamagitan ng 
pagsusumamo para sa kaligtasan ng kanilang mga kaluluwa. Kailangang hilingin nyong sila’y 
magbalik na ngayon sa Akin, para magawa Kong manghimasok  para pigilin ang pag-uusig na gusto 
nilang gawin laban sa mundo.  Kailangang manikluhod kayo sa Akin, sa pamamagitan ng inyong 
personal na sakripisyo, na pigilan sila sa pinaplano nilang pagpatay ng lahi.  Ang pinakamasamang uri 
ng pagpatay ng lahi ay makikita sa mga di-makatarungang digmaan at pagpatay sa mga inosenteng 
sanggol sa mga sinapupunan ng kanilang ina. 

Ang inyong Jesus 

 

 

Palagi silang magsisinungaling, at ang kanilang mga pam-

publikong homiliya ay magiging kalokohan sa Paningin ng 

Diyos  
Huwebes, April 25, 2013 @ 10:30 am  

Pinakamamahal kong anak, hindi na magtatagal at ang mga tumatanggi sa loob ng Simbahang 
Katoliko, na tinalikuran na ang pagsunod sa Diyos, ay magtitipun-tipon para buong-bagsik na 
salakayin ang mga sagradong lingkod na tapat sa Katotohanan.  

Yung mga taksil sa Aking Katawan ay babaguhin ang maraming batas at gagawa ng mga bagong 
interpretasyon ng kahulugan ng Banal na Eukaristiya.  Maraming banal na lingkod ng Diyos at mga 
laiko sa lahat ng Kristiyanong pananalig ay magmamasid habang sinasalakay ang Espirito Santo.  
Maraming mabibigla sa paraan ng paggawa ng bagong interpretasyon sa Aking Ngalan at sa Aking 

Mga Aral, kung saan ang pahahalagahan ay ang obligasyon ng tao sa kanyang kapwa.  Hihimukin ang 
tao na magmahalan at unahin ang kanilang mga pangangailangan bago ang altar ng Diyos. 

Sa panlabas na pananaw, ang kuru-kurong ito tungkol sa Kristiyanismo ay ituturing na mabuti.  
Itataguyod nito ang kahalagahan ng pagmamahal, pero hindi sa paraang itinuro ng Diyos.  Ang mga 
taong nasa matataas  na puwesto ay makikitang hayagang nagpupurihan habang nagdiriwang ng mga 
seremonyang pang-relihiyon.  Magalang silang yuyukod sa isa’t isa at magpapatirapa, sa pagbibigay ng 
papuri, sa paanan ng mga kaaway ng Diyos. 

Ang mundo ay maloloko ng mga marangyang seremonyang ito at marami ang di makaaalam kung ano 
ang layunin ng mga seremonyang ito.  Ang mga gawang ito, ang mga bagong homiliyang at mga 
bagong seremonya, na para raw parangalan Akong si Jesucristo, ay sa halip ay magiging maitim ang 
uri, sapagkat ang pararangalan ng mga ito ay ang halimaw.Ang hari ng kadiliman ay mabilis na 
kumikilos, kasama ng kanyang masasamang espirito, sa mga puso ng mga may pananagutan para 
pamunuan ang mga sumusunod sa Akin.  Ilan sa mga lingkod na ito ay hindi alam na sila’y tinutukso 
na ni masama.  Sinasabi ko sa kanila – halina kayo.  Lumapit kayo sa Akin sa pamamagitan ng 
Sakramento ng Pagkakasundo.  Kung nag-aalala kayo tungkol sa inyong pananampalataya, bibigyan Ko 
kayo ng kaliwanagan, pero kailangang alisin muna nyo ang kayabangan sa inyong kaluluwa.  Ang 
kayabangan ang nanloloko sa inyo para akalain nyong mas matalino pa kayo sa Diyos.  Ang iba 
naman, na parang mga asong-gubat na nakasuot ng damit ng tupa, ay ipinagbili na ang kanilang 
kaluluwa kay Satanas. At  gaya ng kanyang pagkilos, magiging napakatuso nila sa paraan ng panloloko 
nila sa mga anak ng Diyos.  Tutuksuhin nila ang iba sa pamamagitan ng pagsasabing napakabanal 
naman nilang mga lingkod.  At maaakit naman yung mga lingkod na mahal ang sarili at puno ng 
kayabangan.  At susunod silang parang mga tupa. 

Palagi silang magsisinungaling, at ang kanilang mga homiliyang pam-publiko ay magiging kalokohan sa 
Paningin ng Diyos.  Ni katiting na tunay na kababaang-loob ay walang makikita  sa kanilang mga salita, 
pero gagawin nila lahat para magmukhang mapagkumbabang mga lingkod ng Diyos sa mata ng madla.  
Wala sa kanila ang Kapangyarihan ng Espirito Santo, at masasaksihan ito ng mga Akin na talagang 
nakakakilala sa Akin. 

 Ang dami ng Aking kawawang mga banal na lingkod ang magpapadala sa mga kasinungalingang ito, at 
hahantong ito sa paglapastangan sa Aking Katawan.  At marami sa mga ipinagyayabang ang kanilang 
pagmamahal sa Akin ang siya pang mauunang magtusok ng kasunod pang pako habang muli nila 
Akong ipinapako sa krus. 

Anak Ko, ang pagkamuhing ipamumukha sa iyo ay manggagaling sa dalawang panig, bunga ng 
pagkawasak ng Aking Simbahan sa Lupa.  Sa isang panig yung mga nagsasabing kinakatawan nila ang 
Aking Simbahan sa Lupa, pero hindi naman, sapagkat ibang doktrina ang kinakatawan nila.  Sa 
kabilang panig naman ay yung Aking tapat na mga lingkod na hindi ka naman pinaniniwalaan. 

Dapat mong malaman na ang Katotohanan ay nagdudulot ng takot at galit.  Ang Katotohanang 
ipinagkaloob sa mga totoong propeta ng Diyos ay lumilikha hindi lamang ng galit – dahil sa takot, 
lumilikha rin ito ng poot.  Ang poot at galit ay nagmumula sa espirito ng kasamaan.  Si masama, sa 
pamamagitan ng mga puso ng tao, ay gagawin lahat para pigilin ang Salita ng Diyos. 

Ang pagkagalit sa mga propeta ay isang pagkamuhi sa Diyos. 

Ang inyong Jesus 
 

 

Ang antikristo ay magmumula sa Silangan at hindi sa 

Kanluran 
Biyernes, April 26, 2013 @ 12:30 pm  

Pinakamamahal Kong anak, ang mundo ay inihahanda na para sa pagpasok ng antikristo.  Inihanda na 
siya ng ilang makapangyarihang puwersang pulitikal para gumawa siya ng kanyang maringal na 
pagpasok. 

Ang antikristo ay magmumula sa Silangan at hindi sa Kanluran, pero mamahalin, pararangalan at 
irerespeto ng dalawang lugar na ito at sa lahat ng sulok ng mundo.  Ganito ito magsisimula: 

Ang antikristo, sa tulong ng mga kaaway ng Diyos, ay mabilis na lilikha ng giyera sa pagitan ng 
dalawang bansang pinamumunuan ng dalawang matigas ang ulo at makapangyarihang pinuno.  Ang 
mga giyerang ito ay lalaki at aapaw pa sa ibang mga bansa.  Pag naging napakalaki na ng banta na 
naaapektuhan na ang pinaka-makapangyarihang mga bansa, magsisimula na ang mga negosasyon 
para ibalik ang kapayapaan. 

Mula sa kawalan, lalabas ang halimaw. At may angkin siyang galing na hahangaan ng mundo. At 
gagamitin niya ito para wakasan ang mga digmaan.  Makapangyarihan ang kanyang boses.  
Napakatalino niya at lilikha siya ng kabigha-bighaning imahe.  Ang kanyang pagiging guwapo, 
simpatiko at patawa ay magiging parang isang malakas na bato-balaning nakakahalina.  Aani siya ng 
maraming papuri mula sa mga kilalang pinuno ng daigdig at midya, at magiging isa siyang tanyag na 
tao. Ang kanyang ugali ay makaaakit sa mga pinuno ng industriya at ituturing siyang tagalikha ng 
yaman sapagkat lalago na ang ekonomiya. 

Gayun katindi ang kanyang magiging dating kaya pag-aagawan siya ng mga bansa sa pag-anyaya sa 
kanya na bisitahin ang kani-kanilang lugar. Mamahalin siya at kokopyahin niya sa kahuli-hulihang 
detalye ang bawat sandali ng aking Misyon nang maglakad Ako sa Lupa.  Ipangangaral niya ang 
kahalagahan ng pag-ibig, kapayapaan at pagkakaisa ng mga bansa, at makikita siyang gumagawa ng 
mga kababalaghan saan man siya pumunta.  Hindi ito basta tao.  Wala siyang katulad.  Hindi siya 
katulad ng kahit sinong ma-karismang tau-tauhan.  Sisinag at magniningning ang kanyang tala higit pa 
kaninumang sinundan niya.  Siya ang ituturing na tau-tauhan ng sangmundo at makataong relihiyon.  
Ang tinatawag na tagumpay ng kasuklam-suklam na bagay na ito ay ipapalagay na kanyang tagumpay.  
Lahat ay magpapatirapa sa kanyang paanan. Ang larawan ng kanyang mukha ay makikita sa lahat ng 
dako.  Makikita siyang kasama ng mga pinuno ng mga relihiyosong grupo.  Di-magtatagal at sasabihing 
pag naroon siya ay basta na lamang gumagaling ang mga maysakit.  Sa pamamagitan ng 
kapangyarihan ni Satanas, makakagawa siya ng mga bagay na mabibigla ang marami, at ituturing ang 
mga ito na mahimala. 

Sa puntong yun, makikita siya ng mga mangmang bilang Mesiyas.  Pagkatapos ay ipahihiwatig niya na 
siya’y sinugo ng Diyos para iligtas ang mundo.  Maraming tao, pati na yung mga hindi tumatanggap ng 
Aking Pag-iral, ang mahihikayat na ang taong ito ay ang Anak ng tao na si Jesucristo.  Ang mga 
gagalang sa kanya, susunod sa kahilingan niya, at sasamba sa kanya, ay sasapian ang kanilang mga 
kaluluwa ng napakalaking kasamaan kaya ang kanilang kaluluwa ay mahihigop sa isang kawalan na 
imposible na nilang malabasan. 

Yung mga nakakaalam ng Katotohanan ng Aking Mga Aral ay makikita ang panlolokong inihaharap 
sa sangkatauhan at malalabanan nila ang kasuklam-suklam na bagay na ito.  Yung mga nagsasabing 
kilala nila ang Diyos at tinutupad ang Kristiyanismo, ay hindi mauunawaan ang Aking Pangakong 
magbalik.  Pagbalik Ko, ito’y para Maghukom.  Hindi Ako kailanman lalakad sa Lupa sa ikalawang 
pagkakataon.  Sa dinami-dami ng nalalaman nila tungkol sa Aking Aral, hindi pa rin nila nauunawaan 
ang Aking sinabi.  Pinaaalalahanan Ko ngayon sila.  Hindi ako lalakad na may katawang-tao.  Ang 
sinumang tao na magsabing siya ay Ako, ay isang sinungaling.   

Ang inyong Jesus 

 

 

Araw-araw ay kailangang itanong nyo sa inyong sarili – 

aprubahan kaya ng Diyos itong mga gagawin ko ngayong 

araw?  
Sabado, April 27, 2013  

Pinakamamahal Kong anak, kailangang ipaliwanag ko sa bawat taong nabubuhay ngayon sa Lupang 
ito, ang kahalagahan ng panahong ibinigay sa kanila. Hindi Ko kailanman pinakialaman ang loob ng 
tao, dahil ito ang isa sa mga pinakadakilang Kaloob na ibinigay sa sangkatauhan, at ito’y hindi 
kailanman maaagaw.  Si Satanas naman ay pinakikialaman ang malayang loob ng tao at walang-tigil 
niyang sinisikap na alipinin ang pag-iisip ng tao, at nakawin ang kanyang kaluluwa mula pa sa simula. 

Kaya nga ang malayang loob  na ipinagkaloob sa tao ang siyang pagsisikapang makuha ng 
masasamang espirito.  Pero ito ring malayang loob ng tao ang magagamit na pambukas sa pinto ng 
Aking Kaharian. 

May katawang-tao kayo kaya kayo’y may kamatayan.  Kaya nga ang tanging panahon para kayo’y 
makapaghanda para sa buhay na walang –hanggan ay ngayon.  Huwag na huwag nyo itong 
kalilimutan.  Kailangang lagi kayong handa, sapagkat ang Aking Ama na Siyang nagbigay sa inyo ng 
buhay, ay maaaring kunin ito anumang sandali sa anumang araw. 

Kung mamatay kayo ngayon, ngayong araw, magiging karapat-dapat ba kayong humarap sa Akin?  

Alam nyo ba kung anong mga pagkukulang at mga kagagawan, at pagkamuhing ipinakita nyo sa 
inyong kapwa, na mabubunyag sa harap Ko?  Para mapagkalooban kayo ng buhay na walang-hanggan, 
kailangang malaman nyo kung anong dapat gawin ngayon, ngayong araw, para kayo’y magawang 
malinis sa Aking Paningin. 

Sa mga nagpapahintulot sa paggawa ng kasalanan at nananakit ng kapwa, sa isang dako, at sa 
kabilang dako nama’y, nananalangin at namumuhay daw sa paraang tapat  sa Akin, ito ang sinasabi 
Ko.  Oras-oras nyong sinusugatan ang Aking Damdamin sa inyong pagiging mga ipokrito! Araw-araw, 
napapalayo ang inyong kaluluwa sa Akin.  Kailangang sundin nyo Ang Sampung Utos sa eksaktong 
paraan kung paano ito ibinigay ng Aking Ama at kung hindi ay hindi nyo masasabing kayo’y Akin. 

Ang daming kaluluwang hindi pumupunta sa Langit at maraming kailangang magdusa sa paglilinis para 
gawin silang karapat-dapat na makapasok sa Aking Kaharian.  Pero mas marami pang kaluluwang 
itinatapon sa walang-hanggang kadiliman.  Ang daming nakakaalam kung paanong sinugatan nila ang 
Damdamin ng Diyos ilang minuto lamang pagkatapos na ng kanilang pagkamatay sa Lupa.  Anong 
takot at pagsisisi ang nadarama nila sa sandaling yun!  Batid nilang ang kanilang panahon ng pagsisisi 
ay nakaraan na at huli na ang lahat para sa kanila sa puntong yun. 

Bakit ba di nyo maunawaan na ang kamatayan ay puedeng mangyari sa anumang sandali?  Dapat 
nyong malaman na pag sinaktan nyo ang Damdamin ng Diyos, kailangang magbago kayo ng inyong 
asal para makatagpo kayo ng kapayapaan.  Pag iniiwasan nyo ang kasalanan at sinisikap na ayusin ang 
pakikitungo sa inyong kapwa, saka nyo lamang matatagpuan ang tunay na kapayapaan.  Kapag may 
kapayapaan na kayo sa inyong kaluluwa – na maaari lamang mangyari kung lalabanan nyo ang 
kasalanan at magpapakita kayo ng pagsisisi sa inyong masasamang gawain – napapalapit kayo sa 
Diyos. 

Araw-araw ay kailangang itanong nyo sa inyong sarili – aprubahan kaya ng Diyos itong mga gagawin 
ko ngayong araw?  Malalaman nyo, sa inyong puso, ang kasagutan. 

Ang inyong Jesus 

 

Ang Mga Salita Ko sa inyo ngayo’y muling maririnig sa 

Huling Araw.  Tandaan nyo ang mga ito.  
Linggo, April 28, 2013  

Pinakamamahal Kong anak, naparito Ako ngayon para babalaan ka tungkol sa pagtataksil ng mga 
nakapaligid sa iyo sa misyong ito.  Maraming mapipilitang talikuran ang gawaing ito at huwag na 
huwag kang maghahabol.  Hinding hindi Ako naghabol sa mga umusig sa Akin.  Sa halip ay inialay Ko 
ang Aking Sarili na parang isang tupang kakatayin, para mailigtas ang mga kaluluwa. 

Pagmasdan mo ngayon kung paanong ang  itinalagang mga di-totoong propeta, na inihanda ni 
Satanas, ay papapasukin sa kaloob-looban ng mga nagsasabing sila’y mga lingkod ng Diyos.   Ang 
kanilang mga propesiya, na bawat isa’y itinatanggi ang Katotohanan,  ay gagamitin para ipahiya ka.  

Huwag isipin ninuman, kahit sandali lamang, na ang Aking Mga Mensahe, na ibinibigay sa mundo para 
ihanda ang sangkatauhan para sa Aking Ikalawang Pagdating, ay hindi pupunit-punitin. 

Anak Ko, kailangang huwag mong pansinin ang mga balakid na ito.  Sa iyong pagsunod, gagawin 
Kitang mas malakas,  sapagkat maikli ang iyong panahon para siguraduhing ang Aking Mga Grasyang 
ibinubuhos sa sangkatauhan, ay matatanggap ng lahat. 

Ang Aking mga tunay na propeta, sa malaking bahagi ay walang alam sa Banal na Kasulatan o mga 
propesiyang ibinibigay sa mundo dahil sa Aking Awa.  Hindi nila kailangang bumigkas ng mga 
bersikulo sa Banal na Biblia sapagkat hindi Ko ito hinihiling na gawin nila.  Ang Aking Salita ay 
ibinibigay kung ano ito.  Ang Aking Banal na Biblia ay sagrado.  Ang paghango ng mga bahagi mula 
rito para itaguyod ang anumang makalangit na pagbubunyag, ay hindi pinahihintulutan.  Pag ang 
isang mensahe ay ibinibigay Ko, isinusulat ng propeta ang idinidikta Ko, at hinding hindi sila 
sinasabihang umulit ng mga hangong ibinigay sa mundo ng Aking mga apostol. 

Mas dakila Ako kaysa lahat ng naglilingkod sa Akin.  Ang Aking Salita ay sagrado. Ang Aking Mga 
Kaloob sa inyo ay ibinibigay Ko para ihanda ang inyong mga kaluluwa.  Ito ang dahilan kung bakit lahat 
ng mga tunay na propeta ay binibigyan ng mga panalangin na magpapaalab sa pagnanais na makaisa 
ang Aking Puso. 

Ang pag-uusig na inyong pagdaraanan ay magpapatuloy at lalala pa.  At sa puntong akala nyo’y hindi 
na nyo kakayanin, patutunayan Ko sa mundo ang Aking Dibinong Presensiya.  Bunso Ko, magdusa ka 
nang may dangal.  Huwag mong depensahan ang Aking Salita, kahit tuksung-tukso ka nang gawin ito, 
kahit na ang inihaharap sa iyo ay masasamang kasinungalingan. 

Yung mga nakakakilala sa Akin ay alam din nila pag ang mga salita ay hindi galing sa Akin sapagkat 
nananahan Ako sa kanilang mga puso.  Gayunpaman, si Satanas ay napakatuso kaya nagagaya niya 
Ako, maliban sa isang bagay.  Hinding hindi niya matatanggap na Ako’y dumating sa katawang-tao o di 
kaya’y Ang Aking Katawan ay naroroon sa Banal na Eukaristiya. 

Ang Aking Espirito ay lumalago na ngayon at patuloy itong lalaban sa mga puwersa ng kasamaan.  
Bawat demonyo ay papatayin ng Aking Mga Anghel hanggang wala ni isang matitira sa huling araw. 

Ang Mga Salita Ko sa inyo ngayo’y muling maririnig sa Huling Araw.  Tandaan nyo ang mga 
ito.  

Ako ang simula at ang katapusan.  Dumarating Ako, gaya ng ipinangako para bigyan kayo ng buhay na 
walang-hanggan.  Bangon, lahat kayong sumasampalataya sa Akin at tumatanggap sa Katotohanan.  
Halikayo sa Akin.  Hayaang maghari ang Loob ng Aking Ama sa Bagong Langit at Bagong Lupa.  
Matuwa kayo sapagkat dala Ko ang kapayapaan at pagkakaisa sa lahat ng ang mga pangalan ay nasa 
Aklat ng Mga Nabubuhay.  Ang Aking huling Tipan ay natupad na.  Ang Aking Paghahari ay dumating 
na.  Bangon at tanggapin ang Kamay ng Diyos. 

Ang araw na maririnig nyo ang mga salitang ito ay siya ring araw na malalaman nyo ang Katotohanan.  
Huwag kayong paloloko sapagkat tanging ang Diyos lamang at ang Mga Kaloob ng makalangit na 
pagbubunyag ang makapagbibigay sa inyo ng pagmamahal, kapayapaan, kaligayahan at pagbabalik-

loob na lumalaganap sa mundo sa pamamagitan ng Mga Mensaheng ito.  Ang mga ito’y isang Kaloob.  
Pakay ng mga ito na ipakita sa inyo ang tunay na daan tungo sa inyong nararapat na pamana.  
Tanggapin nyo ang mga ito nang may bukas at mapagpasalamat  na kalooban.  
 
Ang inyong Minamahal na Jesus 
Tagapagligtas ng Sangkatauhan 

 

 

Isang Bagong Hugis ng Krus ang Ipakikilala  
Martes, April 30, 2013  

Pinakamamahal Kong anak, Ang Aking Kapangyarihan ay hindi kailanman mababawasan, at gaya ng 
isang liwanag, ito’y lalabo pag makapal ang usok, pero lagi itong makikita, kahit ito’y maging isa na 
lamang mahinang sinag. 

Pag ang mundo’y muling nagbago, habang ang espirito ng kasamaan ay lumilikha ng patung-patong na 
hidwaan, ang Liwanag ng Diyos lamang ang makakatulong sa inyo.  Ang Aking Presensiya’y madarama 
ng mga lumalapit sa Akin para magpatulong, sapagkat hindi Ko kailanman kayo pababayaan, lalo na 
pag akala nyo’y wala na kayong magagawa pa.  Wala nang iba pang makakatulong para kayo'y 
makapagpunyagi pag ang kawalan ng pag-ibig, na kitang-kita na ngayon sa buong daigdig, ay lumala 
pang lalo at ang puso ng mga tao ay nagiging bato. 

Ang Katotohanan ay nakapaloob sa Banal na Biblia.  Ito ang pagkaing magbibigay-buhay sa tao ngayon 
at sa hinaharap.  Malapit na malapit nang mangyari na magiging imposible nang bumili ng Banal na 
Biblia dahil maraming bansa ang sasailalim sa mga bagong batas, lalo na sa Europa, na magbabawal sa 
mga aklat na nagtataguyod ng Salita ng Diyos. 

Ginagawa na ngayon ang sulat upang manawagan sa mga nasa paglilingkod ng Simbahang Katolika.  
Di na magtatagal at ang Aking mga sagradong lingkod ay sasabihan tungkol sa mga pagbabago na 
para daw sa kapakanan ng Simbahan. 

Ang mga bagong regulasyon na babaguhin ang mga panalangin sa Banal na Misa, ay wari’y wala 
namang masama.  Para sa marami, hindi mapapansin ang kahulugan, pero tungkol ito sa Banal na 
Eukaristiya at ang Aking Presensiya sa loob nito.  Ang Salitang ‘gunitain’ ang gagamitin at lahat ng 
simbahan ay aalisan ng kanilang mga kayamanan.  Ang pagkuha ng mga yaman, pati mga gintong 
Tabernakulo – na papalitan ng mga gawa sa kahoy at bato – ay isa sa mga palatandaang nililikom 
ang mga ito para sa New World Religion. 

Ang mga simbahan ay babaguhin sa loob ng kanyang mga pader at kakailanganing lapastanganin 
ang kabanalan ng mga altar.  Ang Monstrance na humahawak sa Banal na Eukaristiya ay 
magsisimulang mawala at  ang mga araw na ang Aking Banal na Ostiya ay inilalantad ay matatapos 
na. 

Pagtawanan nyo na ngayon ang Aking Salita, at luluha naman kayo pag ang mga gawain nyong ito ay 
ipinamukha sa inyo.  Hindi magtatagal pagkatapos nito, ang mga kasuotan ng Aking banal na mga 

lingkod ay babaguhin at isang bagong hugis ng Krus ang ipakikita.  Ang kasuklam-suklam na hugis na 
ito ay hindi nababatay sa simpleng krus.  Sa halip, sa tusong pamamaraan ay itatampok ang ulo ng 
halimaw.  Hinihiling Ko sa inyo na inyong tipunin ang Aking mga banal na Krus ngayon at ingatan sa 
inyong mga tahanan, kasama ng Agua Bendita.  Hinihimok Ko kayong lahat na kayo’y kumapit sa 
Katotohanang sinabi Ko sa inyo.  At nais Kong kayo’y lubusang manalig sa Akin.  Huwag na huwag 
nyong aakalaing kayo’y Aking pinababayaan sa kamay ni masama.  Lalagi Akong malapit sa inyo.  
Magbubuhos Ako ng mga natatanging grasya sa ulo ng Aking mahal at tapat na mga sagradong 
lingkod para lagi silang nakabuklod sa Aking Sagradong Puso. 

Ilapit nyo ang inyong puso sa Akin at sa isa’t isa.  Paginhawahin nyo at palakasin ang isa’t isa, sapagkat 
ngayon, higit kailanman, bago sumapit at pagsapit ng panahong darating, kailangan nyong 
magmahalan.  Kapamilya nyo Ako.  Akin kayo. Mananatili tayong magkabuklod, hanggang sa 
panahong tutunog ang mga trompeta at ipahayag na Ako’y magbubunyag ng Aking Sarili, sa wakas, sa 
Aking Ikalawang Pagdating.  At doon nyo madarama ang kaligayahan at kapayapaang Aking 
ipinangako sa inyo.  At matatapos na ang lahat ng paghihirap. 

Ang inyong Jesus 

 

 

 

 

 

 

 


